
وتەیەك بۆ دەستپێك
  

 هەمیشـــە گەڕانەوە بۆ مێژووی سەرهەڵدان و 
دەركەوتنـــی زانین و مەعریفە، كارێكی پێویســـت 
بووەو زۆر ئاسانیش نییە. بەتایبەت لەم ڕۆژگارەدا 
كـــە زۆرینەی خەڵك لـــە پرۆســـەی خوێندنەوەو 
خۆڕۆشنبیركردن دووركەوتوونەتەوە،  ئەم سەردەمە 
لەگـــەڵ خۆیـــدا هەڵگرتووە،  خەسڵەتەكانیشـــی 
تەكنۆترۆنییەكانـــە،  تەكنۆلۆژیـــاو  ســـەردەمی 
كۆمپیوتـــەرو ئینتەرنێت لە برەودان و هەوادارانی لە 
تەشـــەنەكردندان، سەتەلایت و مۆبایل و ئۆتۆمبیلی 
دوا مۆدێـــل كـــە خاوەنی ئەقڵـــی ئەلكترۆنییەو لە 
شۆفێرەكەی خۆی زیرەكترە، وای لە مرۆڤی هاوچەرخ   
كـــردووە وەكو كۆیلە، ملكەچـــی هەموو داخوازی و 
تێركردنی ئارەزووەكانی خۆی و دەوروبەرەكەی بێت، 

بەوەی كە ببێتە خاوەنی ئامێرو كەرەستەكان.
ئـــەو كارەش وا دەكات مرۆڤی ئەم چركەســـاتە 
فریای خوێندنەوەی ژیان و گوزەران و كۆمەڵگه كەی 
نەكەوێـــت، تەرخانكردنـــی كات بـــۆ ئـــەو هەموو 

داخوازییانە گرنگترین كردارێكی لێ زەوت ئەكاتەوە 
كـــە بریتییە لە خۆڕۆشـــنبیركردن و بەرزكردنەوەی 
ئاســـتی فەرهەنگی و مەعریفیی خودی خۆی، وەكو 

تاكێكی مەدەنیی شارنشین.
لەبەر ئەوە لـــەو پێودانگەوە بەندە وای بە باش 
دەزانم كە هەر هیچ نەبێت ســـەرنجی تاكی كوردی 
بۆ خوێندنەوەی پرۆژەی كتێبی گیرفان ڕابكێشرێت 
و ناوبەناو زانســـتە گرنگەكان و فەلسەفەو چەمكە 
مەعریفییـــە جیهانییەكانـــی پێ ئاشـــنا بكرێتەوە، 
بەتایبەتی لەو ڕووەوە كە قەبارەی كتێبەكانی گیرفان 
بچووكن و كاتی زۆر نابەن و سەرقاڵبوونی ئەم مرۆڤە 
بێ كات و جەنجاڵە ئاڵۆزتـــر ناكات. بەڵام ئەوەش 
جێی دوودڵی و گومان نییە كە زانیاری سەبارەت بە 
زانســـتێكی گرنگی وەكو دەروونناسی یان پەروەردە 
زۆر پێویســـت و بایەخدارە بۆ مرۆڤـــی هاوچەرخ، 
چونكە لە لایەكەوە دەروونی هەموومان سیخناخە لە 
خەم و پەژارەو دڵەڕاوكێ و ترس لە ئەمڕۆو سبەینێی 

خۆمان و منداڵ و ئایندەی كۆمەڵگه كەمان..
لەلایەكـــی دیكـــەوە دەبێ ئـــەوەش بزانین كە 
پەروەردەو فەلسەفەی پەروەردە گرنگی و بایەخی 
بۆ ئێمە وەكو مرۆڤ و بۆ خێزان و كۆمەڵگه كەمان 
لـــە چیدایە؟! بۆ ئەوەی بزانین چۆن دەژین و چۆن 
ژیانی ئاســـوودەو بەختەوەر بۆ خۆمان و خێزان و 

منداڵانمان دابین دەكەین؟

پێم خۆشە ئەم وتەیەی بەندە وەكو بەرایی ئەم 
كتێبە خنجیلانەیە، ئاكامی ڕازاوەو قەشەنگی هەبێت 
و خوێنەر هانبدات كە لەلای خۆیەوە دەستپێشخەر 
بێـــت تاكەكانی ئەم كۆمەڵگه یەمان ڕۆشـــنبیر بن 
و چەمكە مەعریفی و فەلســـەفی و زانســـتییەكان 

یەكاڵابكەنەوەو شـــرۆڤەیان  بكەن..
خوێندنەوەی كتێبە زانستی و مەعریفییەكان بۆ 
تاكی كورد زۆر گرنگن، چونكە دەتوانێت شوناس 
و پێگەی خۆی بناســـێتەوەو نەخشە بۆ ئایندەی 
خۆی و كۆمەڵگه كەی بكێشێت، بە پێچەوانەشەوە 
تاكـــی نەزان و نەخوێندەوار نە لە شـــوناس و نە 
لە ژیان و نە لـــە كۆمەڵگه كەی خۆی تێدەگات و 
نە دەشتوانێت نەخشە بۆ خۆی و ئایندەی ئەوانی 

تر بكێشێت.
لەبەر ڕۆشنایی ئەم وتانەدایە، بەندە داخوازبووم 
ئەم دوو بەشە لە دوو كتێبی جیاوازه وه  بۆ سەر زمانی 
كوردی وەربگێـــڕم، یەكەمیان باس لە چۆنییەتیی 
ســـەرهەڵدانی دەروونناسی دەكات، دووەمیان باس 
لە پەیوەندیی نێوان فەلسەفەو پەروەردە دەكات و 
ســـەرەتاكانی پەروەردە شیدەكاتەوە، بۆیە بەباشم 
زانی تایتڵی ئەم نامیلکە بچووكە یەك ناونیشـــان 

بێت و سەرهەڵدانی هەردوو زانستەكە بێت.
هەمووشـــمان دەزانین كە بابەتی سەرهەڵدانی 

ســـەرەتاكان و پرەنســـیپی دوو زانســـتی وەكـــو 
دەروونناسی و پەروەردە یان هەر زانستێكی دیكە، 
چەند گرنگن و لە جیهاندا بایەخی ئەوتۆیان هەیە.
خۆزگـــە لای ئێمەش زانســـتێك و زانایەك یان 
قوتابخانـــەی فەلســـەفی و ڕێبازێكی فەلســـەفی 
ســـەریان هەڵدەدا. خۆزگە گەنجانی كوردســـتان 
خوێندنەوەیان دەكردە كولتوورو فەرهەنگی خۆیان 
و زەمینەیان خۆشدەكرد بۆ وەدەركەوتنی زانست و 

فەلسەفەی كوردی.
هیوادارم ئەم دوو وتارە بایەخی خۆیان بە نەوەی 
نوێمان بگەیەنن، ئەگەرچی فێربوونی یەك وشە یان 
چەمكیش بێت، هیوادارم كاری وەرگێڕانەكەش باش 
و بەسوود بێت و سەری خوێنەر جەنجاڵ نەكات بە 
بێهودەیی و بە پێچەوانەوە داخوازم ئاســـوودەیی و 

كاتی خۆشنوودیی بۆ مەیسەر بكات.

                                        
وەرگێڕ 
19ی9ی2010

دەروونناسی )سایكۆلۆژیا( چۆن 
دەركەوت؟

نووسینی: د. و. ئی. سارجێنت

لەوێـــوە دەســـت پێناكەین كە بپرســـین ئایا 
دەروونناســـی چییـــە؟ بەڵكو لەگەڵ دەســـپێكدا 
تەماشـــای مێژووی ئەم بابەتـــە دەكەین، ئەویش 

لەبەر دوو هۆ:
یەكـــەم: وا باشـــترە وەڵامـــی ئەو پرســـیارە 

بدەینەوە: سایكۆلۆژیا چییە؟
ئەوەش لـــە پای ئەوە دەیبینین و دەیزانین كە 
كارێكی مەزن لەلایەن سوپایەك لە بیرمەندانەوە لە 

گۆڕەپانی دەروونناسیدا دەستەبەربووە.
دووەم: خەڵكانێكی زۆر بڕوایان وابوو، تەنانەت 
هەندێكیان تا ئێستاش وای دەبینن كە دەروونناسی 
هاوچەرخە و پەیوەستە بە ڕێنوومایی و ئامۆژگاریی 
پەنهانەوە كە ڕووناكبیری جیددی تەنیا یەك دەقیقە 

لە كاتەكانی بۆ تێگەیشتن لێی بەهەدەرنادات.
ئێمـــەش ئەوە دەزانین كە هـــۆكاری دووەمیان 

بناغەی ئەوجۆرە هەڵوێستەیە، كە زۆرینە دەیگرنەبەر 
لە هەر بارێكی نوێدا. هەر بۆ نموونەش كاتێك زانا 
لیستەر Lister شێوازەكانی پاكژكردنەوەی بڕینی 
لە نەشـــتەرگەریدا هێنایە كایەوە، بە گاڵتەجاڕیی 
تووند وەڵامدرایەوە، تەنانەت لەلایەن هاوپیشەكانی 

خۆشییەوە.
بەڵام ئـــەوەی ئـــەم زانایە پێشكەشـــی كرد، 
ئەمڕۆ جێی ڕەزامەندییـــە لەلایەن هەموو ئەوانەوە 
كە لەگەڵ برینـــداری و بڕیندا مامەڵە دەكەن، هەر 
ئامۆژگارییەكانی ئەویشـــە كە لـــەم ڕۆژگارەدا بۆ 
شـــێوازەكانی پاكژی و خاوێنكردنەوە لە پرۆسەی 

نەشتەرگەریدا پەرەیان سەندووە.
هەرچۆنێك بێت، سایكۆلۆژیا زانستێكە پسپۆڕو 
مامۆســـتایان بەســـەر جەمـــاوەردا ســـەپاندیان، 
بابەتـــی  چارەســـەری  ئەوەیـــە  نهێنییەكـــەش 
سەرنجڕاكێشـــەریان كردووە و ڕەفتارە ناڕاســـت و 

ناساغەكانی خەڵكیشیان وروژاندووە.
ئەم زانســـتە وەك لقێك لە لقەكانی فەلسەفەی 
پێش لەدایكبوونی مەســـیح بە ماوەیەك ســـەری 
هەڵـــداوە، یەكێـــك لـــە قوتابی و شـــاگردەكانی 
ئـــەم زانســـتەش بیرمەندی مەزن ئەرســـتۆ بووە، 
دەشـــتوانرێت لە ڕێـــی نووســـینەوە گرنگیدان بە 
زانســـتی دەروونناســـی بگەڕێنینـــەوە پێش ئەو 

ســـەروەختە، بەڵام ئەرســـتۆی مامۆستای یەكەم، 
یەكەم كەسێكە كە كۆششی كردووە تا بەشێوەیەكی 
ڕێكوپێك لە شـــێوازی بیركردنەوە و بڕوای خەڵك 
تێبـــگات، ئامۆژگارییەكانی ئـــەو لە یەكەم ڕۆژەوە 
جێی بایەخپێدان بوون، ئەرســـتۆ بایەخی داوە بە 
كێشـــەكانی هەستەوەری مرۆڤ، واتە چۆن هەست 
دەكەین، دەبیســـتین، چێژوەردەگریـــن، دەبینین، 
هەروەها گرنگیی داوە بە كێشەكانی خەیاڵكردنەوە، 
بیرهاتنـــەوە، بیركردنـــەوە و بەڵگـــە هێنانـــەوە، 
ئەرســـتۆ زانیاریی لەبەردەســـتدا نەبووە سەبارەت 
بە كۆئەندامی دەمار، ئـــەو زانیارییە گرنگانەی بۆ 

سایكۆلۆژیای هاوچەرخی ئەمڕۆ پڕبایەخن.
لـــەو سەردەمەشـــدا بە شـــێوەیەكی گشـــتی 
تێڕوانینی نۆژداریی بـــاوی ئەوكاتە قبوڵكراوە، كە 
بریتـــی بووە لـــەوەی ژیان بەوەوە پەیوەســـتە لە 
شادەمارەكانی خوێندا هەوا هەبێت و ئەم هەوایەش 
پرۆســـەی هەناسەدان مەیســـەر دەكات كە بووه تە 
بناغە بۆ ژیان، دەمارەكانیش هەســـتەكان ئاڕاستە 
دەكـــەن، بەڵگەش بۆ ئەوە، هەبوونی شـــتێكە لە 

ناخماندا، كە بیر لە دۆزەكانی ژیان دەكاتەوە.
پاش ئەرستۆ دەستەیەك لە ڕووناكبیران هاتنە 
گۆڕێ، كە بە كۆمەڵەی فەیلەســـوفە ڕەواقییەكان 
ناسراون، لە ئەرستۆ دوورتر ڕۆیشتن و ڕایانگەیاند: 

توانســـتەكانی بیركردنـــەوە تا پلەیەك لە گشـــت 
بوونەوەرانـــدا خۆڕســـكە، هەروەهـــا بڕوایـــان بە 
حیكمەتێك لە گیانلەبەراندا هەیە، كە ئەندێشـــەیی 
نییە، ئەو حیكمەتەش لە سروشـــتدا خەسڵەتێكی 
بۆماوەییە، بەڵام تەنیا مرۆڤ توانای بیركردنەوەی 
هەیـــە و دەتوانێـــت بـــاش و خـــراپ لـــە یەكدی 

جیابكاتەوە.
لـــە ســـەردەمی هیلینیـــدا، ئەو دەمـــەی كە 
گریكییەكان و عیبرییەكان هەریەكەیان كاریگەریی 
هەبوو بۆ ســـەر كولتووری ئـــەوی دیكە، لەلایەن 
بزووتنـــەوە ئاینییـــە جیاوازەكانـــەوە بایەخدانێك 
تێبینی دەكرا، ئەم بایەخەش بەرەو ئەوە چوو كە 
سنوورێكی جیاكەرەوەی لەنێوان توخمە سروشتی 
و لـــە سروشـــتی بەدەرەكانی سروشـــتی مرۆڤی 
خوڵقاند. دیارە قەشـــە “پۆڵس” )پۆڵسی پیرۆز( 
لەوكاتەدا بەو ڕێنومایی و بۆچوونانە سەرسامبووە 
كە وتوویانە: خەســـڵەتەكانی جەستە جیاوازن لە 

خەسڵەتەكانی ڕۆح و گیان.
بەڵام لە ســـەدەی ســـێی زاینییـــدا، بیرمەند 
ئەفلۆتیـــن Plotinus لە ڕێـــی لێكۆڵینەوە  لە 
چالاكییەكانی جەســـتە، ئەو شێواز و ڕێگه یەی لەو 
لێكۆڵینەوەیەدا بەكاریهێنا، كە لەم چركەســـاتەدا 
میتـــۆدی تێڕامان لە خـــود یـــان لێوردبوونەوەی 

 ،IntrospectiveMethod ناسراوە  ناوەكی 
ئەم میتۆدەش بەواتای گەشتێكی كورت بەناو ژیری 
و ئاوەزەماندا بۆ ئەوەی ئاشـــكرای بكەین كە چۆن 

بیردەكەینەوە و خەیاڵ دەكەینەوە و..هتد.
بەڵام ئۆگەستین Augustine زانای لاهوتی 
و ئەدیبی مەزن، كە لە ساڵی 430ی زاینییدا كۆچی 
كردووە، ئاســـەواری ئەم لێكۆڵینەوەیەی گرتەبەر، 
لـــە دووتوێـــی ئامۆژگارییەكانەوە ئـــەم تەرزە لە 
بیركردنەوەی تێڕامانی جێگەیەكی شـــیاو و بڵندی 

هەیە لە دەروونناسیدا. 

 بەشـــێوەیەكی تایبەتـــی، ئـــەوەی شـــایانی 
گرنگییە لە پەرەســـەندنی فەلســـەفەی دێریندا لە 
چەرخی ئەرســـتۆوە تا ئۆگەستین، هەوڵدانێكە بۆ 
دابڕینی پڕۆســـەی ژیری لە پڕۆســـەی جەستەیی، 
ئەمـــەش بەتـــەواوی بـــڕوای پێ هێنـــراوە، وەك 
چـــۆن دواتر دەیبینین، چونكـــە كارلێكی كاریگەر 
لەنێوان ئەقڵ و جەســـتەدا هەیە، بەڵام تێدەگەین 
كە چۆن دەروونناســـی لە قۆناغە بەراییەكانیدا لە 
پەرەسەندنیدا پاش سەدەی دوازدە بەدوو ئاڕاستەدا 
پێشـــكەوت، چونكە هەوڵ و كۆششـــەكانی نێوان 
سەدەی پێنجەم و دوازدە زۆر كەم بوون: یەكەمین 
ئاڕاستە:  بایەخدان بە پێكهاتە و كاری كۆئەندامی 

دەمـــار، دووەمینیش: بایەخدان بـــە هەمەجۆریی 
ڕەفتاری مرۆڤ بە شێوەی تاك و كۆ.

لە لێكۆڵینەوەشماندا بۆ دەروونناسی دەتوانین 
ئەوە دەربخەین كە:

ا. ڕووناكبیر و نووســـەرە گەورەكان تێكۆشان 
بۆ تێگەیشـــتن لەچۆنیەتیی لێكدانەوەی ڕەفتاری 
مرۆڤ بە گشتی و هەڵســـوكەوتەكانی بە شێوەی 

نەخۆشی.
ب. لـــە چاخـــی ڕێنیســـاندا زانســـتێكی نوێ 
لەدایكبوو ســـەبارەت بە مرۆڤ، كە ســـەرنجی لە 
ئەركە سروشتییەكانی دەدا وەك كرداری جودا لەو 
چالاكییانەی كە گیانێكی لەڕادەبەدەری سروشتیی 

هەیە.
دیـــكارت  فەڕەنســـی  نـــاوداری  بیرمەنـــدی 
Descarte بـــە ڕوونی شـــێوازی میكانیكی لە 
لێكدانەوەی هزرو ڕەفتاری مرۆڤدا شـــرۆڤەكردووە، 
ئەوەش كاتێك گەیشـــتە زانینـــی گرنگیی لەش لە 
شـــێوەی تایبەت لـــە ڕەفتاردا، بـــڕوای بەوە هێنا 
كە توانســـتی مرۆڤ لە بیركردنـــەوەدا دەكەوێتە 
دەرەوەی مێشـــكەوە، بەڵكـــو ئـــەو توانایەی لای 

خوداوە بۆ دێت.
بێگومان ئه مه ش ئەوە دەردەخات كە توانستی 
بیركردنەوە خۆڕسكە، بەوجۆرەش پشت بە ئەزموون 



15

و كارایی جەستە نابەســـتێت، تەنانەت ئەوەی كە 
پەیوەســـتە بە هەســـتی ویژدانییەوە، هەستێك لە 
ئارادان كە پەیوەســـتن بە جەستەوە، هەستێكیش 

هەن كە پەیوەستن بە گیان یان ئاوەزەوە.
 یەكەمیـــن بیرمەندێـــك كـــە بەرهەڵســـتی و 
دژایەتیـــی دیكارتی كـــردەوە، بیرمەند جۆن لۆك 
John Locke بـــوو. كە ئاشـــكرای كرد )لە 
وتارێكیدا بەناوی تێگەیشـــتنی ئادەمیزادی ساڵی 
1760( گشـــت زانیارییەكانمان بەرهەمی كارایی و 
ڕامانەكانمانـــن كە بەبێ ئەوان هـــزرەكان بوونیان 
نییە، شـــارەزایی و كارامەییشـــمان لـــە یەكێتیی 
سەرچاوەیان  جەســـتەییەكانمانەوە  هەستەوەرییە 
گرتـــووە لە دووتوێی ئەندامەكانـــی چاو و گوێ و 

ئەوانی دیكەوە...
بـــە بـــڕوای زانا جـــۆن لـــۆك هزرەكانمان لە 
دەرئەنجامی پوختەی تووخمگەلێكی دیاریكراوەوەیە 
بـــۆ هەموو كارایـــی و شـــارەزاییە جوداكانمان كە 
لـــە یەكێتیی یەكەیەكی تـــەواودا یەكیان گرتووە، 
بـــۆ وێنـــە بیرۆكەی داد لـــە دەرئەنجامـــی چەند 
كارامەیی و شـــارەزاییەكەوە دەســـتەبەر بووە، كە 
كـــردارە دادوەرییەكان دەگرێتەخـــۆ، ئەم تووخمە 
گشـــتییانەش كورتكـــراوەی هەمان شـــارەزایی و 
كارزانین كـــە لە یەكەیەكی تەواودا یەكیان گرتووە 



16

و بە بیرۆكە نـــاوزەد دەكرێت. جیاوازیی گەورەش 
لەنێوان هەڵوێستی جۆن لۆك و دیكارتدا لەوەدایە 
كە لـــۆك بڕوای وابوو پەیوەندی لـــە نێوان هزر و 

هەستەكانماندا لەئارادا نییە.
كاتێك بە ئاوەز بیردەكەینەوە، بەشێوازی هزر 
یان وێنەی زەینی بێت، پێویســـتە زانای ئەڵمانی 
هێربـــەرت Herbert( 1776-1841( بـــە هێند 
وەربگرین، بەخششـــەكانی لە بواری دەروونناسیدا 
كاریگەریی گرنگی هەیە لەسەر تیۆری پەروەردەیی، 
ئـــەو وای دەبینی كە ئاوەز كۆمەڵێـــك هزرە یان 
بارســـتاییەكە لە پەیوەســـتبوونی هەســـتی، كە 
تێدەكۆشـــێت بـــۆ داگیركردنی شـــوێنی شـــیاوی 
خۆی. هزر و وێنە زەینییەكان ســـێ جۆرن: هزری 

لەیەكچوو، هزری ناكۆك و هزری جوودا.
هزری لەیەكچوو، لە كاتی جیاوازدا لەیەكدەچن، 
نموونەی ئەوەش خوێندنی باڵندەیە لە سبەیناندا، 
ئەمەش یەك بیرۆكە یان وێنەی زەینییە، خوێندنی 
باڵندەكەش لە ئێوارەدا هەمان شتە، كە وێنەیەكی 

زەینیی وێكچووە.
هزری ناكۆكیـــش، ناكۆك نین بـــە مانای دژ، 
بەڵكو لـــە جۆردا جیـــاوازن، بۆ وێنـــە خوێندنی 
باڵنـــدە و دەنگی گڕی پیاوێك جـــوودان. وێنەی 
زەینـــی جووداش، ئەو وێنانـــەن كە وێنەیان نییە. 

بۆ نموونە: وێنـــەی زەینیی خوێندنـــی باڵندە لە 
وێنەی پارچە كولێرەیەك جوودایە. ئێســـتاش ئەو 
وێنە زەینییە جیاوازانە ئامادەن ڕێگە بەرەو مێشك 
بگرنەبـــەر، ئەگەر دوو وێنەی زەینی لە یەك كاتدا 
ئامادەبوون، لە یەك وێنەی زەینییدا دەتوێنەوە، بە 

مەرجی لێكچوونیان.
نموونەی ئەوەش یەكێتیی زنجیرەیەك لە نۆتەی 
موزیكییە لە یەك ئـــاوازدا، بەڵام كاتێك ئەم وێنە 
زەینییـــە جیاوازە لە كردارێكی درێژخایەنی ئاڵۆزدا 
یەكبگرن، بۆ وێنە سینەما، وێنەی جوڵاو دەبینین 
و گوێمان لە ژاوەژاوی دەنگە جووداكان دەبێت، لە 
دووتوێی كردارە ئاڵۆزەكانەوە وێنەی سینەماییەكی 
قسەكەرمان بۆ دەخەمڵێنێت، بەڵام ئەگەر تواندنەوە 
و ئاڵۆزی ئه ستەم بوون، ئەوا لەنێوان وێنە زەینییە 
ناكۆكەكاندا كێبڕكێ دەردەكەوێت، ئەو كاتەش یان 
گوێ بۆ خوێندنی باڵندە یان دەنگی گڕی پیاوەكە 
دەگرم، لێرەشـــدا ئەو بیرۆكەیەیـــان كە بەهێزترە 
كێشـــەی یەكەم یەكلایی دەكاتـــەوە، ئەگەر مكوڕ 

نەبم لەسەریان یان هەڵاودێری نێوانیان نەكەم.
هەر كاتێك هـــزرەكان یان وێنـــە زەینییەكان 
ئاوەزیـــان بڕی هەرگیز ون نابـــن، ئەگەر هزرەكان 
بەرەو مەڵبەندی ئاوەز جوڵان، ئەوا تیشـــكۆییانە 
دەبێـــت و بە ئاشـــكرایی دەردەكەوێت، ئەگەر ئەو 

كردارەشـــی ئەنجـــام نـــەدا، ئەوا یـــان دەبێت لە 
دەرەوەی ئاوەزدا و لە لێواری هەســـتدا جێگه یەك 
بۆ خۆی بدۆزێتەوە، لە پەراوێزێكی پێوانەییدا یان 

بەلای جیهانی نەستدا تێپەڕببێت.
هێربێرت-ی زانا پێشنیاری زۆری ئەوانەی كرد، 
كە زانا و دەروونناس فرۆید Freud سەلماندنی، 
زانایانی دوای ئەویش بەهەمان شـــێوە سەلماندیان 
و ڕاستیی ئەوە پاشتر دەبینین. سەرباری ئەوەش 
هێربێت كۆششی زۆری بۆ ئەوە كرد كە زەمینە بۆ 
دەروونناســـی خۆش بكات، كە لە پەروەردە نزیك 

ببێتەوە.
دەبێت ســـەرنجی ئـــەوەت دابێت كە پێشـــتر 
دەربارەی كۆمەڵە هزری نێو ئاوەز قسەم كرد كاتێك 
بیرۆكەیەك ڕاگـــوزەر دەكات، وەردەگێرێت ئەگەر 
جێگای شـــیاوی لەنێو ئەو كۆمەڵەیەدا دۆزییەوە، 
واتە لەنێو بارستایی دركپێكراوی ناوەكی-هەستیدا، 

با ئەوەش ڕوون بكەمەوە بەمشێوەیەی خوارەوە:
دەتوانیت بەشـــێوازێكی خێراتر لـــە كتێبێكی 
سایكۆلۆژیا تێبگەیت ئەگەر بیرۆكەیەكت سەبارەت 
بە بابەتی دەروونناســـی هەبێت، بەواتای ئەگەر لە 
ئاوەزتدا كۆمەڵێك هـــزر هەن، كە پەیوەندییان بە 
سایكۆلۆژیاوە هەیە، ئێســـتاش ئامانجی پرۆسەی 
پـــەروەردە چاندنی هزرەكانە لـــە ئەقڵی منداڵدا، 

هێربێـــرت پێـــی وابوو ئەوپـــەڕی داناییـــە ئەگەر 
مامۆســـتا توانیی بە هزرەكانـــی نێو ئەقڵی منداڵ 
ئاشـــنا بێت، هەر لەبەر ڕۆشـــنایی ئەوەی هێربێت 
پێشكەشـــی كرد ئەو هزرە نوێیانەیە كە بەشێوازی 
گونجاو و ماقووڵ دێنەدەرەوە لەو كۆمەڵە هزرانەی 

لەنێو ئاوەزدا هەن.
نموونـــەی ئەوەش، كاتێك مامۆســـتا وانەیەك 
سەبارەت بە دابونەریتی باڵندە بە خوێندكارەكانی 
دەڵێتـــەوە، كە منداڵان وا ڕاهاتوون بیبینن و بزانن 
دەربارەیان، پاشـــان ئـــەو زانیارییـــە نوێیانە بەو 

كۆمەڵە هزرە تایبەتانەوە دەبەستنەوە.
پاش ئەوەی بۆچوونـــی هێربێرتمان تێپەڕاند، 
بـــەوەی كـــە ئەقڵ كۆمەڵێـــك هزرن، گشـــتییان 
لـــە پێناوی هەژمووندا تێدەكۆشـــن، بـــا ڕامانێك 
لـــەو پەرەســـەندنە گرنگـــەی دیكـــەدا بكەین لە 
دەروونناســـیدا، كـــە بەزانســـتی فراســـە الدماخ 

فرینۆلۆژی Phrenology ناودەبرێت.
ڕەنگە زانیاریی ســـاكارت لەبارەی ئەم زانســـتەوە 
هەبێـــت، زۆرجار نەخشـــەی ڕوونكردنەوەی ســـەری 
ئادەمیزادێك دەبینی كە ئاماژە بەبەشەكانی مێشكی 
دەكات بەنـــاوی ناوچەی یاد و ناوچـــەی بیرەوەری و 
ناوچەی قســـە، ئەم نەخشـــەیە لە گۆڕەپانی تایبەت 
بەنمایشە كلاسیكییەكان لە دەرەوەی چادری ئەو پیاوە 

هەڵواسراوە كە بەپیاوی فراسە یان چاكبین ناسراوە.
ئـــەم پیـــاوە ڕایدەگەیەنێت كە لـــە توانایدایە 
ئەو زانیارییەت پێببەخشـــێت كـــە توانای ئەقڵی 
جۆراوجۆرت هەیە، زانیاریت دەربارەی كەســـێتیی 
خۆت پێشكەشدەكات، تەنیا بە دەستلێدانی شوێنە 
دەرپەڕیوەكانی ســـەرت، بەڵام ئەگەر ئەم تیۆرەو 
شـــێوازەكەی ڕاســـت بوونایە، ئەوا دەروونناسان 
دەیانتوانی هەزاران سەعات سوودمەند بن و بەفیڕۆ 
نـــەدەن لە هەوڵیاندا بۆ مەزەندەكردنی توانســـتی 
تاك و كەســـێتییەكەی، بەڵام بەداخەوە ئەم بڵقە 
وەهمـــی و فرینۆلۆژییانە بەخێرایی تەقین و لەگەڵ 

بادا ڕۆشتین.
 Franz Josef Gall فرانز جۆزێـــف گال
1758 -1828 ئەو زانایە بوو كە تیۆری فراســـەی 
مێشـــكی داهێنا، كە هەر لـــە منداڵییەوە گرنگ و 
بایەخی نائاســـایی بەپەیوەندیی نێـــوان قەبارە و 
شـــێوەی كەللەســـەری هاوڕێكانی و توانای ئەقڵی 
و خەسڵەتی كەسێتییان دەدا، ئەو وەك گەنجێكی 
كۆششـــكار خوێندنەكەی لە بـــواری توێكارزانیدا 
یارمەتیدەری بوو لە پەرەسەندنی ئەم بایەخپێدانە.
 پاش ئەوەی لەڕێی نەخۆشخانەكانەوە زانیاری 
زۆری كۆكـــردەوە، تیـــۆری نـــاوداری فرینۆلۆژی 
Phrenology داهێنـــاو لـــە ئەوروپـــادا كۆڕ 

و ســـیمیناری لەبـــارەوە ســـازدا و ســـەركەوتنی 
بەدەستهێناو بایەخی میللی لە ئەمەریكا و بەریتانیا 
وروژاند. بەڵام توێژینەوەكان لەسەر مێشك ئەوەی 

سەلماند كە ئەم تیۆرە لە بناغەوە درۆیە.
هەرچۆنێك بێت، گال Gall نووشووستی هێنا 
لەو هەوڵەیدا كە دەیویست جوگرافیای سەر بكاتە 
تەرازوو یان پێوەرێك بۆ توانســـتی ئەقڵی، بەڵام 
ســـەركەوتنی بەدەســـتهێنا لەو بوارەدا كە دڵنیای 
كردینەوە پەیوەســـتیی توندوتۆڵ لەنێوان ئەقڵ و 
مێشكدا هەیە، لە دەركەوتنی ئەگەری چڕبوونەوەی 
هەڵچوونە دیاریكراوەكان لەمەشدا گال شایانی ڕێز 

لێنانی گەورەتر بوو لەوەی چنگی كەوت.
لێكۆڵینـــەوە ســـەبارەت بـــە ســـایكۆلۆژیای 
هـــزر و بەهرە ژیرییـــەكان مەحاڵـــە، ڕۆژێك دێت 
پێویستیی بە تێگەیشـــتنێكی ڕاستیی كۆئەندامی 
دەمارییە، لەوانەش مێشـــكی مرۆڤ، ئەگەر ئەقڵ 
لە كۆمەڵێك هـــزر پێكهاتبێت، كە لە ڕێی ئەندامە 
هەســـتەوەرییەكانەوە بیگەنێت، داخۆ دەبێت چی 
بقەومێت لەنێوان شتی بینراو و كارامەیی كردارەكی 
بۆ بینینی، بیرۆكەی ئەو شتەش چییە؟ ئەی چۆن 

درك بەو شتە و شتەكانی دیكە دەكەین؟
مەزەنـــدە كردنی جـــۆن لۆك تەواو دروســـت 
بـــوو كاتێـــك ویســـتی بیســـەلمێنێت كە گشـــت 

زانیارییەكانمـــان لە دەرئەنجامی شـــارەزایی پێش 
وەختە و تێڕامانەكانمانەوە خەمڵیون كە بێ ئەوەش 
هزرەكان بوونیان نییە، شـــارەزایی و كارامەیشمان 
بریتییە لە یەكێتی هەستە جەستەییەكانمان لە ڕێی 
ئەندامە هەســـتەوەرییەكانەوە: وەك چاو و لووت و 

گوێ...
هەوڵە فیزیۆلۆژییە جدییەكان بۆ بەرپەرچدانەوەی 
پرســـیاری ســـەبارەت بە چۆنییەتیـــی وەرگرتنی 
هەســـتەكان لە هەموو ڕاو هەستە كارتێكراوەكاندا، 
تەنیا لە سەرەتای نیوەی یەكەمی سەدەی نۆزدەدا 

دەستی پێكرد.
 Charles زانای ســـكۆتلەندی چارلـــس بێل
Bell دوو جـــۆر دەمـــاری دۆزییـــەوە، ئەوانیش: 

دەماری هەستەوەری و دەماری بزوێنەری.
دەماری هەســـتەوەری، وریاكەرەوەی هەســـتی 
دەگوێزنـــەوە بۆ مێشـــك، دەمـــاری بزوێنەریش، 
وەڵامدانەوە دەگوێزێتەوە بۆ بەشـــە گونجاوەكانی 

لەش.
ئەم دۆزینەویە هێند پڕ بایەخ و بەهادار بوو بۆ 
ئەو زانایانەی لە لێكۆڵینەوەی كاری جۆراو جۆری 
مێشـــكدا گەشـــتبوونە قۆناغی كۆتایی. یەكەمین 
زانایەك لە كایەی فســـیۆلۆژیدا زانای سكۆتلەندی 
پێیـــر فلۆرانـــس Pierre Flourens بوو كە 

تاقیكردنەوەكانی لەسەر مێشكی كۆتر بەئەنجام دا.
ئەم كارەشی جیاواز بوو لە كاری فرینۆلۆژییەكان، 
چونكە كارەكەی مۆركی پرســـی زانستی جێگیری 
پێوە دیار بوو، ئەوەی ســـەلماند كە مێشـــك وەك 
گشت كاردەكات، كاتێك هەر بەشێكی ئامادەباشی 
تێدا دەبێت، نەك بە بەشی جوودا وەكو چۆن گاڵ 

و قوتابییەكانی بڕوایان وابوو.
بوونیاد و سروشـــتی پێكهاتەی مێشـــك بوونە 
بابەتی زانســـتی گرنگ، بەخێرایی ئەوە دۆزرایەوە 
كەوا مێشـــك لـــە دوو ماددەی جیـــاواز پێكدێت: 

ماددەیەكی سپی و ماددەیەكی خۆڵەمێشی.
مـــاددە خۆڵەمێشـــییەكە لـــە ژووری دەماری 
پێكهاتووە و ماددە سپییەكەش لە ڕیشاڵی دەماریی 

گوێزەرەوە پێكهاتووە.
 Marshal زانای ســـكۆتلەندی مارشاڵ هۆڵ
Hall ئـــەوەی بۆ دەركەوت كـــە ڕەنگە جووڵەی 
جەســـتەیی دیاریكراو هەبێت بەبێ یارمەتی مێشك 
ڕووبـــدات، تاقیكردنەوەكانـــی لەســـەر هەندێـــك 
گیاندار ئەنجـــام دا، كە ســـەربڕدرابوون، ئاكام و 
دەرئەنجامەكان ئەوەیان ئاشـــكرا كرد كە هەندێك 
جووڵەی جەســـتەیی لە دەرەوەی چێوەی هەست 

یان كۆنترۆڵی ویستدان.
لەســـەر  زۆر  تاقیكردنـــەوەی  و  ئەزمـــوون 

كۆئەندامـــی دەماریی و دۆزینـــەوەكان، بایەخدانی 
بـــە ئەندامەكانی هەســـتەوەرییەوە قوڵتركردەوە، 
نـــاوداران و ناوگەلێكـــی زۆر ناســـراو هـــەن كـــە 
خوێندكاری تێكۆشـــەر لە دەروونناســـیدا باشیان 
دەناسن و لەوانەش زانا: هێلمۆلتز Helmoltz و 
هێرینـــگ Hering و وێبەر Weber و فیخنەر 
Fechner، كە تیۆرییان ســـەبارەت بەبینین و 

زانا هلمولتز دەربارەی بیستن كاری كردووە. 
بـــەڵام زانایان وێبەر و فیخنـــەر كارو خزمەتی 
مەزنیان لەكایەی دەســـتلێدان و توانستی جیاوازی 
لەنێوان كێشـــە جیاوازەكاندا پێشكەش كرد. هەر 
لە ڕۆژگاری ئەواندا هەردوو هەستەوەریی بۆنكردن 
و چێژوەرگرتـــن خوێندراو لێكۆڵینەوەیان لەســـەر 
كـــرا، ویبەر-ی زانا لەم كایەیەدا خزمەتی بەرچاوی 

پێشكەش كرد.
دەرئەنجامـــی ئـــەو ئەزمـــوون و تاقیكردنەوە 
فسیۆلۆژییانە و دۆزینەوەكان هەنگاوی گەورە بوون 
بـــەرە و بڕوابوون بەوەی بیر و هەســـتی ویژدانی 
و ویســـت و ئارەزوومان و دەكرێت شـــرۆڤە بكرێن 

پێكەوە بە زمانی كۆئەندامی دەمار.
بەڵام پشـــكنینەكان بە وردی ئەوەیان ئاشكرا 
كرد، كە تێگەیشتنی مەتریاڵی لە پرۆسە ژیرییەكان 
ناكرێت بەرجەســـتە بكرێن و بپارێزرێن، هەرچەندە 

كەس ناتوانێت نكۆڵی لە گرنگیی ڕۆڵی كۆئەندامی 
دەمار لە كرداری ئەقڵی و هەڵســـوكەوتماندا وەك 
 Charles گشت بكات، تا چاخی چارلس داروین
Darwin بایەخدان بە دەروونناسی چڕبووبووه وە 
لە چۆنیەتیی دەستكەوتنی زانیاری لەلایەن مرۆڤەوە 
لە جیهانی دەوروبەری خۆیەوە و چۆن وەك ئاكامی 

شارەزاییەكەی كارلێكی لەگەڵدا دەكات.
بـــەڵام یەكێك لە هـــەرە دیارترین كارەكانی لە 
ســـەردەمی داروین-دا پێشـــكەش كرا، فاكتەرێكی 
نوێ بوو لە لێكۆڵینەوەی دەروونناسیدا كە ئەویش 
بیرۆكـــەی پەرەســـەندن بوو: هەموو شـــێوەكانی 
بوونـــەوەرە زینـــدووە باڵاكان لە شـــێوە نزمەكان 
پەرەیانســـەند، هەروەها پێویســـت بـــوو تێبینیی 
لایەنە هاوبەشـــەكانی ڕەفتاری مـــرۆڤ و ڕەفتاری 

گیانلەبەران بكرێت. 
هەڵەشـــە ئەگەر بووترێت كە داروین یەكەمین 
كەســـێكە بیرۆكـــەی پەرەســـەندنی ڕاگەیاندبێت، 
بیرۆكەكە زۆر كۆنترە لە داروین، بەڵام لە ڕاســـتیدا 
ئەوبوو كە شـــێوەیەكی تایبەتی پێبەخشی، پاش 
ئەوەی ســـاڵانێكی دوورودرێژ لە توێژینەی جیددی 

كاری دەكرد.
 Herbert لەهەمان ماوەدا، هەربەرت سپنسەر
Spencer كە پرەنسیپی دەروونناسیی نووسی 

لە ساڵی 1855دا، بایەخی هاوشێوەی بە بیرۆكەی 
پەرەســـەندن دا. لەنێو ئەو كارانەی كە لە گۆشەی 
بایۆلۆژییەوە پێشكەشـــی دەروونناسیی كرد، ئەو 
بڕوایـــە كە دەڵێت خەســـڵەتە وەرگیـــراوەكان لە 
باوكانـــەوە بـــۆ ڕۆڵەكانییـــان دەگوێزرێنەوە، ئەم 
بۆچوونەش بە پەڕگیری ناوبراو هێرشی كرایە سەر، 
كردە  هێرشی  ڕەخنەگر  ویســـمانweismanی 
ســـەر، لەگەڵ ئەوەشـــدا ئەو وێنە شۆڕشگێڕییەی 
تیۆری پەرەســـەندن هەیبوو، بەڵام بێبەری نەبوو 

لە ڕاستی.
هەر لە ڕۆژگاری سپنســـەرەوە دەروونناسەكان 
ئەو بڕوایەیان لـــەلا گەڵاڵەبوو، كە دەڵێت: هەموو 
تاكێك خەســـڵەتە نەژادییەكانی بـــۆ دەمێنێتەوە، 
هەرچەنـــدە هەندێكیان بڕوایان وابوو خەســـڵەتە 

وەرگیراوەكانی باوك دەگوێزرێنەوە بۆ نەوەكان.
ئەوەی كە داروین و سپنسەر پێشكەشیان كرد 
بۆ ســـایكۆلۆژیا، شایستە و شـــایانی وتن بوون، 
ئەویـــش ئەوەبوو ئەنجامدانی لێكۆڵینەوە لەســـەر 
ئەقڵی ئادەمیزاد بە پێویســـت دانرا، نەك هەر لە 
پەیوەندیدا بە ژینگەوە، بەڵكو بەنیسبەت پەیوەندی 

بە باكگراوند و پێشینەی بۆماوەییشەوە.
سروشتییە كە ئەو جەختكردنەوەیە ببێتە مایەی 
وروژاندنی بایەخدان بە دەروونناسیی گیانداران، لە 

زانا دیارەكانی ئـــەم بوارەش بریتی بوون لە فابەر 
Faber، كە لێكۆڵینەوی ســـەبارەت بە ڕەفتاری 
مێروو ئەنجام دا. زانا رۆمانس Romanes كە 
لێكۆڵینەوەی سەبارەت بە گیانلەبەران ئەنجام دا، 
هەڵەی گەورەشـــی كرد لەوەدا كە ڕەفتاری مرۆڤی 

لە ڕەفتاری گیانلەبەرەوە هەڵهێنجا.
 هەروەهـــا زانـــا مـــۆرگان Morgan كـــە 
شـــێوازی چیرۆكئامێـــزی چەواشـــەی ڕۆمانس-ی 
زانای ڕاســـتكردەوە، بە پێشكەشـــكردنی یاسای 
كورتكردنـــەوە Low of Parsimony كـــە 
بەپێی ئەم یاســـایە وا پێویســـت دەكات ڕەفتاری 
گیانلەبەر بە ئاسانترین شـــێواز و لەڕێی و وشەی 
سادە لێكبدرێتەوە، بە مەرجێك هەموو ڕاستییەكان 

لەبەرچاو بگیرێت.
بۆنموونە دەربارەی ئەوە، چیرۆكی سەگی ئەو 
شـــوانەیە كە دەچێتە كڵێسا لەگەڵ خاوەنەكەیدا. 
بە پێودانگی شێوازی چیرۆكئامێزی )تیۆرییەكەی 
رۆمانس( ئەو سەگە دەچێت بۆ كڵێسا، لەبەر ئەوەی 
وەكـــو خاوەنەكەی دیندارە، بەڵام بەپێی یاســـای 
كورتكردنەوە، دەبێت بڵێین: ئەو ســـەگە چوو بۆ 
كڵێســـا لەبەر ئەوەی دەیەوێت لەگەڵ خاوەنەكەیدا 
بێت. بێجگە لەو زانایانەی ناومان هێنان پێشـــتر، 
 Thorndike دەبێت ناوی هەریەك لە ســـۆرندایك

لە ئەمەریكا و كۆهلەر Kohler لە ئەڵمانیا بێنین.
زانایەكی دیكە كـــە كاری فرە لایەن و بایەخی 
جیاوازی لە دەروونناســـیدا هەبـــووە، پاش داروین 
و سپنســـەر یەكێك بوو لـــە لایەنگرانی ئەنگێزەی 
هەقیقـــەت لە لێكۆڵینـــەوەی ڕەفتـــاری مرۆڤ و 
گیانلەبەرانـــدا وەك یـــەك. یەكـــەم كاری گرنگی 
 Hereditary Genius سەبارەت بە بۆماوەی
بلیمەتی ئەنجام دا. كە بە پاڵپشتی تیۆری بۆماوەیی 
بوو، بە ڕای ئـــەو: بلیمەتی و هەڵكەوتوویی لەنێو 
بنەماڵە و خێزانەكاندا دەگوێزرێنەوە، ئەم شـــتەش 
بە دیوێكدا ڕاســـتە و بـــە دیوەكەی دیكەدا دەبێت 
ســـڵ لە بڕواپێكردنی بكەینەوە، چونكە ناتوانرێت 
بە ئاســـانی و تێروتەسەلی توانستی ژیریی شرۆڤە 

بكرێت و لێكبدرێتەوە.
لەپاڵ بۆماوەییدا پێویستە هۆكارەكانی دیكەش 
بەهێند وەربگرین، بەتایبەت ئەوەی كە پەیوەندیی 
هەیە بـــە ژینگەوە، بۆ ئـــەوەی مافیش بدەین بە 
گالتۆن دەبێت بە ڕاشـــكاوی بڵێین كە ئەو هۆكاری 
ژینگەی فەرامۆش نەكردووە بەتەواوی. هەرچۆنێك 
بێت لێكۆڵینەوەكەی دەربارەی بەهرەی خۆڕســـكی 
تـــاك، لە ئەنجامدا گەیاندیـــە بابەتی چاكتركردنی 
وەچە، واتە زانستی چاككردنی ڕەگەزی ئادەمیزاد.
لێكۆڵینـــەوی بۆماوەیی تاقـــە خزمەتێك نییە 

كـــە گالتۆن پێشكەشـــی ئەم زانســـتەی كردبێت، 
بیرداهاتـــن و  بـــە  لێكۆڵینەوەكـــەی ســـەبارەت 
خەیاڵكردنەوە بە سروشتی خۆی زیاتر پەیوەندیی 
هەبـــوو بـــە دەروونناســـییەوە وەك لـــە بۆماوە، 
ئامانجـــی لێـــرەدا ئـــەوە بـــوو دۆزینـــەوەی ئەو 
شـــێوانەی خەیاڵكردنەوە بوو كە تاكەكان لەكاتی 
یادكردنـــەوەدا بەكاریدەهێنـــن. لەنێـــو دۆزینەوە 
گرنگەكانیـــدا: یادكردنەوەی بینـــراو بووكە لەنێو 

خەڵكی نەخوێندەواردا بەتایبەت منداڵان باوە. 
هەرگیز ئەم لێكۆڵینەوەیـــە كۆتایی بە گالتۆن 
نەهێنـــا، چونكـــە تا ئێســـتا ژمارەیەكـــی زۆر لە 
خوێندكارانی توێژەری ســـەرقاڵ كردووە. سەرباری 
ئەوەش گالتۆن بایەخی زۆری بەتوانســـتی ئەقڵی 
تاك داوە، پشـــكنینەكانی ئاماژە بۆ سەرەتای ئەو 
كارە سەرنجڕاكێشـــەرە دەكەن، كە دەروونناســـە 
پەروەردەییەكان لە ئێســـتادا پراكتیزەی دەكەن، 
كاتێك لەڕێی تاقیكردنـــەوەی تاكەكانەوە زیرەكی 

مرۆڤ هەڵدەسەنگێنن.
ئەگەرچـــی هەریەكـــە لە كاری فســـیۆلۆژی و 
كاری ئەزموونـــكاری چێژبەخشـــن، بەڵام زۆرینەی 
هزرەكانی نێو دەروونناســـی لە ئەقڵی فەیلەسوف 
و بیرمەندەكانەوە سەرچاوەیان گرتووە، كارەكانی 
ئەوانیـــش بە دەروونناســـی سیســـتمی ڕێكوپێك 

ناونراوە، كە جوودابوون لە سایكۆلۆژیای فسیۆلۆژی 
و ســـایكۆلۆژیای ئەزموونی، دەتوانین بیرمەندان: 
ئەرســـتۆ و ئۆگەســـتین و ئەفلۆتیـــن و دیكارت و 
كۆمەڵێكی دیكە و لەوانـــەش: لۆك و هێربێرت لە 

قوتابی هەمان قوتابخانە و ڕێباز دابنێین.
 لە پێناوی ئەوەی ئامانجمانە بیگەینێ، دەكرێت 
چاوێك بە كەســـایەتییە ســـەرەكییە ناودارەكانی 
چاخی نۆزدەدا بگێڕین. میل J.S. Mill  بەرامبەر 
بـــەو بیرمەندانە وەســـتایەوە، كە بـــە بیرمەندانی 
 )Associationists 1(ڕێبازی پەیوەندیداری

ناسرابوون، كە باوكیشی یەكێك بوو لەوان.
 ئـــەو بیرمەند و زانایانە بڕوایان وابوو كە ئەقڵ 
بریتییە لە هزری پەیوەســـت پێكـــەوە، بەڵام میل 
وای دانا ئەوە بەشـــێكە لە كیمیای ئەقڵ، ئەوەشی 
بەدرۆخســـتەوە لەبـــەر ئەوەی گوایـــە نەیتوانیوە 
چۆنیەتیی باوەڕهێنان بە شـــتەكان ڕوون بكاتەوە، 
واتە داڕشـــتنی ڕێسا و دانانی تیۆرییەكان لەهەمان 
بیر و هزر، ڕەخنەكەی میل ڕاستبوو هەرچەندە بە 

تەواوەتی دانەبڕابوو لە ڕێبازی پەیوەندیداری.
یەكەمین كەسێك كە دەروونناسیی بە زانستێك 
و بابەتێكی ســـەربەخۆ دانا و بە لقێك لە لقەكانی 
فەلســـەفە و فســـیۆلۆژیای دانا، زانا ئالێكساندەر 
بەیـــن Alexander Bain بوو كە كاتی خۆی 

بۆ ئەم زانســـتە تەرخانكرد یەكەمین كەسێك بوو 
كتێبێكی لێكۆڵینەوەی لەبارەوە دانا.

 ئەم كتێبە لە دوو بەشدا دەركەوت: یەكەمیان: 
هەستەكان و ئەقڵ ساڵی 1855، دووەمیان: ویست 
و هەڵچوونـــەكان ســـاڵی 1859، لە ســـەروەختی 
دەرچوونیاندا زۆر ســـوودمەند بوون و تا ئێستاش 
دەتوانین بەپەســـەندكردن و بایەخی زۆرەوە چەند 

بەشێكی تەواویان لێ بخوێنینەوە.
بەین Bain لـــە هەوادارانی ئەو بیرۆكەیە بوو 
كە دەیگوت: بۆ تێگەیشـــتنی ئەقڵ بەشـــێوەیەكی 
ڕاستەقینەیی، دەبێت زانیاریی بنەڕەتی دەربارەی 
جەســـتە وەدەســـت بێت. بـــەلای ئـــەوەوە ئیدی 
وتووێژ ســـەبارەت بە پەیوەندی ئەقڵ و جەستەوە 
نامێنێت، چونكە بە دوو زنجیرەی هاوتەریب وێنای 
كردبوو. لەو چركەیەدا كە كردارە ژیرییەكان دەست 
كـــردارە جەســـتەییەكانیش چوونیەك  پێدەكەن، 
دەست پێدەكەن و بەپێچەوانەشەوە هەر ڕاستە. لە 
ڕاستیدا ئەم كردار و پرۆسانە بە هەردوو جۆرەكەی 
لە دوو شـــەمەندەفەر دەچن، كە لەسەر دوو هێڵی 

هاوتەریب پێشبڕكێ بكەن.
زانـــا بەیـــن Bain بەرامبـــەر بـــە ڕێبـــازی 
پەیوەندیداری و قبوڵكردنی لەگەڵ بڕوای میل زۆر 
نزیكن، بەڵام ئەمیان گرنگـــی زیاتریدا بە هۆكاری 

تێكۆشـــان و ئەنگێزەكان ئەمەش ئەوە دەگەیەنێت 
كە ئەقـــڵ وەك مەكینە یان ماشـــێنێك كارناكات 
هـــەروەك چـــۆن ڕێبـــازی كۆنـــی پەیوەندیداری 
ڕایگەیاند، چونكە چالاكی كاتی ژیری لە دەرەوەی 

مەملەكەتی هزرەكاندا بوونی هەیە.
لۆتز Lotze فەیلەسوف و بیرمەندی ئەڵمانی 
جەختـــی لەســـەر پەیوەندی ئەقـــڵ و كۆئەندامی 
دەمار كردووه تەوە، هەرچەندە كە ئاماژەی بەوەی 
گۆڕانی ئەقڵ بۆ پەیوەندیی فسیۆلۆژی ئاڵوگۆڕكراو 
ئەســـتەمە، ئەمـــەش ڕیفۆرمیێكی كاتـــی بوو بۆ 
ئاڕاستەكانی هزر بوو لەو سەردەمەی ئەودا، كاتێك 
فسیۆلۆژیســـتەكان ســـەرقاڵی لێكۆڵینـــەوە بوون 

لەسەر كۆئەندامی دەمار.
لۆتز زانایەكی فســـیۆلۆژی بووە، بەڵام بەهۆی 
لێكدانەوەی  لـــە  فەلســـەفییەكەیەوە  بایەخدانـــە 
ماددییانـــەی ئەقڵـــی ئادەمیزاد ئـــازادی بوو. لە 
هەقیقەتدا ئێمـــەش قەرزارباری ئەوین لە بەرامبەر 
سەرزەنشت و ئامۆژگارییەكانی بۆ زانایانی ڕێبازی 

ماددی. 
یەكێكی دیكە لەو زانایانەی لە دەروونناســـیی 
سیستمیدا كۆششیان هەیە، زانا سیلی Sally-ە، 
كـــە كتێبەكـــەی ســـەرەتایەك لە دەروونناســـیدا 
جێـــی كتێبەكەی بەیـــن Bainی گرتەوە و وەك 

كتێبێكی فێـــركاری لەنێو خوێندكارەكاندا بڵاوبۆوە 
و دەخوێندرایەوە.

زانایەكـــی دیكە كـــە وارد Wardە كە وتارە 
سەرنجڕاكێشـــەكەی لـــە چاپی نۆیەمـــی دائیرەی 
مەعاریفی بەریتانیدا نووســـی، كە پاشتر لە چاپی 
یازدەیەمدا بەرفراوانتری كـــرد. لەكاتێكدا كە لۆتز 
گورزێكی كوشـــندەی لە لێكدانـــەوەی مادییانەی 
ئەقڵ وەشاند، واردیش هەمان هەڵوێستی بەرامبەر 
بـــە زانایانـــی پەیوەندیـــداری نوانـــد، ئەویش بە 
پەردەلادان لەسەر نووشووستی ئەوان لە لێكدانەوە 

و بیانووهێنانەوەی گونجاندنی ئەقڵ و داهێناندا.
نووســـەرێكی دیكە لەوانەی بە لێشاو كتێبەكانی 
دەخوێندرێتـــەوە و دەخوێندرێـــت، زانـــا ســـتاوت 
Stout–ە كـــە كتێبەكەی كورتەیـــەك دەربارەی 
دەروونناســـی جێگای بەرزی داگیركـــردووە لە تاقی 
كتێبخانـــەی هەمـــوو خوێندكارە كۆششـــكارەكانی 

خوێندنی دەروونناسیدا.
سیســـتماتیكی  دەروونناســـی  ناودارتریـــن 
Systematic Psychology لە ئەمەریكا زانا 
ولیەم جیمس William James-ە، كە ئەویش 
وەك زاناكانـــی پێش خۆی لەكایەی فســـیۆلۆژییەوە 
دەبێتـــە دەروونناس، كە دواجار وەك فەیلەســـووف 
و بیرمەندێك دەركەوت، بەڵام پێویســـتی بە ڕوونی 

و ئاشـــكرایی بوو. هەر كەسێك بخوازێت دوو بەرگی 
كتێبەكەی پرەنسیپەكانی دەروونناسی بخوێنێتەوە، 
ئەوا لە شێوازی خستنەبەر چاوی بابەتەكەیدا هەست 

بەبێزاری ناكات.
بێســـوودە ئەگەر هەوڵ بدەین كارەكانی جیمس 
لە بواری سایكۆلۆژیادا كورت بكەینەوە لەم تێڕوانینە 

كورتەدا سەبارەت بەمێژووی ئەم زانستە.
پێش ئەوەی سایكۆلۆژیا لەنێو زانستەكاندا جێی 
خۆی بكاتەوە، پێویست بوو كە هەندێك تاقیكاری 
بەئەنجام بگەیەنێت بۆئەوەی زیاتر بابەتی بێت، لەم 

بوارەشدا گالتۆن Galton كاری زۆری كردووە.
بەڵام زانای ئەڵمانی واندت Wandt لە شاری 
لاینبـــرگ، بیركردنـــەوەی لەســـەر كارێكی گرنگی 
ســـایكۆلۆژیای  لەبواری  چڕكردەوە  سەرســـامكەر 
ئەزموونیـــدا، كـــە دواتر دەگەڕێمـــەوە لای واندت 
و پەیوەندیـــی ئـــەو بەقوتابخانەی دەروونناســـیی 
 Psychology ناوەكییـــەوە  تێڕامانـــی 

 .Introspective
لێـــرەدا دەكرێـــت بیـــروڕای ئـــەو زانایە ڕوون 
بكەینـــەوە كـــە پێـــی وایـــە ئەقـــڵ لەهەســـتی 
پەیوەســـتیدار پێكهاتـــووە، بەمشـــێوەیە ئەویش 
دەبێتە لایەنگـــری نزیكی هێربێت لە زانیارییەكانی 
لەسەر هزر و وێنەی زەینی و زاراوە هونەرییەكاندا، 

كە دەربارەی تواندنەوەی هـــزرەكان و ئاڵۆزییانی 
نووســـی، زیاتر لەوەش ڕۆیشـــت و ســـەبارەت بە 
وەرگرتـــن Assimilation قســـەی كـــردووە، 
واتە وەرگرتنێكـــی میتاپۆلیزمییانە و میتاپۆلیزمی 
خـــۆراك، كـــە بریتییە لە پرۆســـەی وەرگرتن یان 

هەڵمژینی هەستێك بۆ هەستێكی دی.
وانـــدت بیرۆكەیەكـــی نوێی بۆ دەروونناســـی 
پێشـــكەش كرد كە بریتی بوو لە تیۆری هەســـتی 
 .Theory of Feeling ویژدانی سێ ڕەهەندی
پێشتر وادەزانرا كە هەســـتی ویژدانی بریتی بووە 
لـــە خۆشـــی و خەمگینی و مـــاوەی بەردەوامی و 
قووڵیان، بەڵام بەلای واندت-ەوە ســـێ كۆمەڵە لە 
هەســـتی ویژدانی جووت جەمسەری هەن و بریتین 
لە: خۆشـــی و دڵتەنگی، شڵەژان و خاو بوونەوە، 

هەروەها هێمنی و دڵەڕاوكێ.
لـــە تاقیگەكەی خۆیـــدا لە شـــاری لاینبرگ، 
زۆرێك لە خوێندكارە بەجۆشـــەكانی خۆیان خستە 
ژێر تاقیكردنـــەوەی دەروونییەوە، كە واندت خۆی 
سەرپەرشـــتیی دەكرد و ئامێرێكی بەكاردەهێنا كە 
بە شـــێوازێكی تایبەت بۆ ئەو مەبەستە دروستكرا 
بوو بە مەبەستی پێوانەكردنی وەڵامدانەوە ئەقڵییە 
گونجاوەكان بۆ هەر وریاكەرەوەیەكی جیاواز و جیا 

لە یەكتری.

تاقیكردنەوەی دیكە ئەنجامدران لەســـەر بینین 
و بیستن و دەســـتلێدان )بەركەوتن( و چۆنیەتیی 
پێوانەی كات و شـــوێن و پێكەوەبەستنی وشەكان 
چەنـــد دەخایەنن و چۆن وریایی قڵـــپ دەبێتەوە 
و چۆن لەنێـــوان تاكەكاندا جیـــاواز دەكەوێتەوە. 
تاقیكردنەوەش ســـەبارەت بەچۆنیەتی فێربوونمان 

بەئەنجام گەیەندرا.
وا چاوەڕوان دەكرا كە سایكۆلۆژی ئەزموونكاری 
ببێتـــە هـــۆی وروژاندنـــی ڕەخنە، بـــەڵام  ورە و 
جۆشی ئەوانەی  تاقیكردنەوەكانیان ئەنجام دەدا، 
ڕەخنەگـــران نەیانتوانـــی شكســـتییان پێ بهێنن، 
هەربۆیەشـــە كارەكانیـــان بەجـــۆش و خرۆش و 

پلانداڕێژییەوە بەرەو پێشەوە ڕۆیشت.
ئەمـــڕۆش لـــە بەریتانیـــا و ئەمەریـــكا، ئەو 
خوێندكارانەی بابەتی ســـایكۆلۆژی دەخوێنن و بۆ 
وەدەســـتهێنانی پلەی زانســـتی، پێویستە چەندان 
سەعاتی ئەزموونگەریی لەلابۆرەكانی سایكۆلۆژیادا 
بەســـەربەرن. لەڕاســـتیدا هەردوو دەروونناسان لە 
شـــاری ئەدنبەرە د. دریفەر Dr. Drever و د. 
كۆلنز Dr. Colins ڕاســـتییان وتـــووە كاتێك 
دەڵێن: )ئیدی لەمڕۆوە ســـایكۆلۆژی بێ بەشـــی 
مێژووییە(هەر شتێك  پارادۆكسێكی  ئەزموونكاری، 
لـــە غەیری زەمەنی گونجاویـــدا ڕووبدات. هەروەها 

ناتوانین خۆمـــان بەدوور بگرین لە دابەشـــكردنی 
ســـایكۆلۆژی بۆ لـــق یـــان بەشـــەكانی، چونكە 
كۆبوونـــەوەی زانیاری بەچەشـــنە جیاوازەكانی و 
چەندایەتییانەوە، لە ناوەڕاســـتی سەدەی نۆزدەدا 
توێژەرانـــی هان دا كە بابەتـــی تایبەت هەڵبژێرن 
و خۆیانی بـــۆ تەرخان بكەن، ئیـــدی لێكۆڵینەوە 
سەبارەت بە گەلان وەك لێكۆڵینەوەیەكی دەروونی 
دەســـتی پێكرد لەلایـــەن بیرمەنـــدان و زانایانی 
ئەڵمانی هێـــگڵ Hegel و واندت Wandt كە 

پێشتر باسمان لێوەكرد. 
هەروەهـــا زانـــای دەروونی فەڕەنســـی كۆمت 
Comte و كتێبـــە ئەنترۆپۆلۆژییەكانـــی تایلۆر 
 Sir John بـــۆك  ســـێرجۆن  و   Taylor
Lubbock ی تەكانێكـــی بەهێـــزی دایـــە بەر 
لێكۆڵینەوەی ســـایكۆلۆژی، پاش ئەوانیش ماریت 
R.R. Marett كـــە بنەچەی ژیاری مرۆڤایەتی 
خوێنـــد و لێكۆڵییـــەوە. هەروەها زانـــای ئەڵمانی 
ڤەتیز Waitz لێكۆڵینەوەیەكی تەواوی دەربارەی 
ژیانـــی هوڤی و دڕنـــدەكان پێشـــكەش كرد، كە 
پشتی بەبەڵگەی زۆر بەستبوو كە لەماوە جیاكاندا 

كۆكرابوونەوە.
ماكس موولەر Max Muller خزمەتی خۆی 
لەم كایەیەدا پێشـــكەش كـــردووە، كە لێكۆڵینەوە 

زمانەوانی و ئەفســـانەییەكەی كاریگەریی بەنرخی 
 Steinthal هەبـــووە، هەروەها زانا ســـتاینتال
لێكۆڵینـــەوەی ئەنجـــام دا لەســـەر پەیوەندیـــی 

دەروونناسی بە زمانە جیاوازەكانەوە.
بـــەڵام زانـــای فەڕەنســـی ئەمیـــل دۆركهایم 
Durkheim خزمەتی گەورەی بە سایكۆلۆژیای 
كۆمەڵایەتی پێشكەشـــكرد، بـــەلای ئەوەوە: هزری 
مـــرۆڤ تەنیـــا بەرئەنجامـــی چالاكییـــە ئەقڵییە 
تایبەتەكانی خۆی نییـــە ، بەڵكو بەرئەنجامی ئەو 
ژینگـــەی كۆمەڵایەتییەیە كە تاك بەشـــێكە لێی، 
بـــڕوای بە هەبوونی شـــتێك هەبوو وەك ئەقڵی بە 
كۆمەڵ كە ئەوەش شتێكە لە سەرووی تێكەڵكردنی 
ئەقڵی تاكەوەیـــە لەناو كۆمەڵدا، ئەم زانایە لەڕێی 
سەرقاڵبوونییەوە بە لایەنی ژیانی دەروونی كۆمەڵە 
بەراییـــەكان بـــەم بیرۆكەیە گەیشـــت، هەرچەندە 
تیۆرەكەی سەرنجڕاكێشە، بەڵام مرۆڤ هەستدەكات 
بێتوانابـــووە لـــەوەی لەڕێی بەڵگەی زانســـتییەوە 
پشـــتگیریی تیۆرەكەی بكات. بـــەڵام ئەو تیۆری 
ئیلاســـتیكی تر لە تیۆرەكـــەی داروینیزمدا ڕەگی 
داكووتـــی بوو، كـــە پەرەســـەندنی ئەقڵی مرۆڤی 
لەنێـــو ژینگەی كۆمەڵایەتیـــدا ڕوونكردەوە، لەبری 
ئەوەی بڕوا بە ئەقڵـــی كۆمەڵی بهێنرێت، هەردوو 
زانایان ستانلی هۆل Stanly Hall-ە و بالدوین 

Baldwin توێژینەوەیان دەربارەی لە چۆنیەتی 
پەرەســـەندنی ئەقڵی مرۆڤ ئەنجـــام دا لەمیانەی 

كارلێككردنی ئەقڵەكان پێكەوە لەنێو كۆمەڵدا.
یەكێكی دیكە لەو زانایانەی خزمەتێكی بەرچاوی 
پێشكەش بە ســـایكۆلۆژیای كۆمەڵایەتی كردووە، 
زانا ماكـــدۆگل Mcdougal بوو كە كتێبەكەی 
سەرەتایەك دەربارەی ســـایكۆلۆژیای كۆمەڵایەتی 
ساڵی 1908 كاریگەری گەورەی هەبووە بەسەر ئەم 

زانستەوە.
بەڵام سۆرندایك Thorndike لێكۆڵینەوەی 
ئەنجـــام دا دەربارەی سروشـــتی بنچینەیی وردی 
مـــرۆڤ لەبەر ڕۆشـــنایی ســـایكۆلۆژیای ئاژەڵاندا، 
لەگەڵ جەختكردنەوەی تایبەتی لەســـەر ئامانجی 
ئەنگێزەیی لەنێو سروشتی خۆیدا. لەم ڕۆژگارەشدا 
ســـەبارەت بەم بابەتە نووسینێكی نووساوە، وەك 
زانا ڕیڤەرز Rivers لە كتێبەكەیدا )دەروونناسی 
و زانستی ڕامیاری( كە ساڵی 1923 نووسیویەتی، 
زانا ترۆتەر Trotter لە كتێبەكەیدا ئەنگێزەكانی 
مێگەل لە ئاشـــتی و شـــەڕدا، پێـــش ئەویش زانا 
گراهـــام والاس Graham Wallas كتێبـــی 
سروشـــتی ئادەمیزادی و زانستی ڕامیاری نووسی، 
هەروەها زانا باگیهۆت Bagehot ســـەبارەت بە 

سروشتییەكان و زانستی ڕامیاری نووسی.

ســـەبارەت بـــە ســـایكۆلۆژیای منـــداڵ، وەك 
سایكۆلۆژیای كۆمەڵایەتی و سایكۆلۆژیای ئاژەڵان، 
بەشـــێوەیەكی گشـــتی ڕەگی خۆی هەیـــە لەنێو 
بەڵام  دۆزینەوە پێشكەوتووەكانی ســـایكۆلۆژیادا. 
وەك بابەتێكی ســـەربەخۆ، تەمەنی لە سەدەیەك 
تێناپەڕێت، پێش ئەو مێژووەش تەنیا بریتی بوو لە 
چەند كتێبێكی پەرشوبڵاو دەربارەی ڕەفتاری نامۆ 

یان ناوازەی تێبینیكراو لای منداڵان.
یەكەم لێكۆڵینەوەی ئاشكرا لەسەر ئەقڵی منداڵ 
لە ســـاڵی 1786دا دەركەوتـــووە، كاتێك تیدمان 
Tiedmann كتێبێكی نووسی بەناوی دەفتەری 
تۆمارێك بۆ ژیانی منداڵ كە لەســـاڵی 1877دا بۆ 
زمانی ئینگلیـــزی وەرگێڕدرا، هەروەها زانا چارلس 
داروین خۆشـــی بایەخی گەورەی بەم بابەتە داوە 
و ماوەیەكـــی زۆر تۆمارێكی پەرەســـەندنی ژیانی 

ڕۆژانەی لای خۆی هەڵگرتبوو.
جیمـــس ســـیڵی James Sallyیش ئەم 
بابەتـــەی بەهێزتركـــرد لە دووتووێـــی كتێبەكەیدا 
بەنـــاوی ســـایكۆلۆژیای منداڵی كە ســـاڵی 1895 
بڵاوی كردەوە، پاشان زانا بالدوین-یش لە ئەمەریكا 
تەكانێكی دیكەی بەم بابەتەدا و كتێبێكی نووسی 
سەبارەت بە پەرەسەندنی ژیریی لە منداڵ و وەچەدا 
 ،Tracy هەروەك چۆن پێشتر كتێبەكەی ترەیسی

دەروونناســـی قۆناغی منداڵی هەمان ڕۆڵی بینی، 
هەروەها پێویستە بەتایبەتی باس لە زانای ناوداری 
فەڕەنســـی ستانلی هۆڵ بكەم، كە یەكەم تاقیگەی 
لە ئەمەریكادا و لە ساڵی 1883دا بۆ لێكۆڵینەوەی 

دەروونناسی ئەزموونكاری كردەوە.
پێویستە كە كۆششـــی قوتابخانەی فەڕەنسی 
بە ســـەرۆكایەتیی بێنێـــی Binet له  بیر نەكەین 
و چاوپۆشـــیی لـــێ نەكەین، كە یەكەم كەســـبوو 
تاقیكردنەوەكانی زیرەكی داهێنا و بۆ پێوانەكردنی 
زیرەكی منداڵ دیزاین كرابوو، كە پاشـــتر گەشەی 
پێدرا و بۆ مەزەندەكردنـــی زیرەكیی گەورەكانیش 

بەكارهێنرا.
پێوانەكردنـــی گـــەورەكان، ئەمڕۆ لە ســـوپادا 
پراكتیك دەكرێت لەلایەن كۆمەڵێك لە دەروونناسە 
ڕاهێنەرەكانـــەوە لەو بـــوارەدا، هەروەها ئیتاڵیاش 
لـــە لێكۆڵینەوەی دەروونناســـیی منداڵدا خزمەتی 
جۆراوجـــۆری پێشكەشـــكرد لەمیانـــەی میتۆدی 
پەروەردەیـــی مەدام خاتوو مۆنتیســـۆری و زانای 
ئەڵمانـــی كۆفـــكا Koffka-ش لە گەشـــەكردنی 
ئەقـــڵ-دا ســـەرەتایەكی لە ســـایكۆلۆژیای منداڵ 

پێشكەشكرد.
لـــەو لێكۆڵینەوانەش كە شایســـتەی بایەخە لە 
ســـایكۆلۆژیدا، لێكۆڵینەوەی ئەقڵی ناوازەبوو، بڕوام 

وایە كە ڕاســـتگۆییە كە بووترێت ئەم لێكۆڵینەوەیە 
لە هەموو بەشەكانی دیكەی ئەم زانستە زیاتر سۆزی 
جەماوەری بەرەو لای خۆی كێشكرد. مرۆڤ دەتوانێت 
ئەوەش بڵێت كە سەرنجڕاكێشان بۆ ئەم بابەتە ئەوەندە 
بەهێزبـــوو، بـــووە هۆی دەركەوتنی جـــۆری دیكەی 
ســـایكۆلۆژیای میللیی ساختە كە زیاتر لە جادووەوە 
نزیكبوو، كە وا پێویســـتی دەكرد خوێندكاری بواری 
سایكۆلۆژی، لەڕێی خوێندنەوەی زیرەكانە و هۆشیاریی 

ئەم بابەتەوە، خۆی لێیان بپارێزێت.
جۆرێكـــی دیكەی ســـایكۆلۆژی كـــە ئاماژەی 
پێـــدەدەم لێـــرەدا، بریتییـــە لـــە ســـایكۆلۆژیای 
یـــان   Psychopathology نەخۆشـــی)2( 
ئەوەی كە هەندێجار بە ســـایكۆلۆژیای قوڵاییەكان 
Psychology depth ئاماژەی بۆ دەكرێت، 
چونكـــە توێژینەوە لـــە قوڵایی مێشـــكدا دەكات 
ســـەبارەت بەزانینـــی هۆكارە جیاكانـــی ڕەفتاری 
مرۆڤ، چ سروشتی بێت چ ناوازە و دانسقە بێت.

ڕاســـتە ئەگەر بووترێت چاكبوونەوەی دەروونی 
ســـەرەتاكەی لە نۆژدارییەوە سەرچاوەی گرتووە، 
نەك لە هیـــچ لێكۆڵینەوەیەكی ئەكادیمیی جیددی 
سایكۆلۆژیدا، پەیوەستییەكی زۆر پتەوی بەمێژووی 
خەواندنی موگناتیســـییەوە هەیە، كە یەكەمجار لە 
میانەی مێســـمەرییزم Mesmerism لە ساڵی 

1734 -1815 دا پێشكەشـــكرا كە زانا مێســـمەر 
Mesmer دایهێنـــا لە دووتوێـــی تیۆرییەكەی 
خەواندنـــی موگناتیســـیداو وەك شـــێوەیەك لـــە 
شـــێوەكانی خەوتن كـــە نۆژداریـــی دەروونی بۆ 

نەخۆشەكانی خۆی دەخوڵقێنێت.
مێســـمەر بڕوای وابوو، كە بڕواكەشی هەڵەبوو، 
لەڕێی ڕەوانەكردنی شلەی مووگناتیسیی تایبەتەوە 
لە پزیشـــكەوە بۆ نەخۆشەكەی دۆخی نووستن بۆ 
نەخۆشەكە فەراهەمدەكرێت بەشێوەیەك پێشنیازە 
چارەســـەرییەكان شیاو دەبێت، كە هەندێجار وەك 
دۆخێـــك لە چارەســـەركردنە نەشـــتەرگەرییەكان 
بەكاردێت. كاری هاوشـــێوەی ئەمەش لە شـــاری 
نانســـی لە ســـاڵی 1864دا لەلایـــەن زانا لیبۆڵت 
قوتابخانەی  لەلایەن  هەروەها  Liebeault-ەوە، 
خەواندنی مووگناتیســـی پاریســـەوە كە جاركۆت 
Charcot ســـاڵی 1878 سەرۆكایەتیی دەكرد، 
هەروەهـــا جانێـــت Janet كـــە هەردووكیـــان 
كاریگەریی یەك نۆژدارییان بەسەرەوە بوو لە شاری 
ڤییەننـــا ئەویش فرۆید Freud بوو، كە وازی لە 
خەواندنی موگناتیسی هێناو بەرە و شێواز و میتۆدی 
هاوپەیوەندیی ئـــازاد FreeAssociation و 
لێكدانـــەوەی خەونەكان، كاریكـــرد و توێژینەوە و 
دەرئەنجامەكانـــی بووە جێگە بایەخی نۆژدارەكانی 

دیكـــە. لەوانەش بـــاس لە دووانیـــان دەكەین كە 
ئەوانیـــش د. ئادلـــەر Dr. Adler و د.  یۆنگ 
Dr. Yung بوون، دواجار لەگەڵیدا ناكۆك بوون 
و لـــە توێژینەوەدا بەردەوام بـــوون بۆ دۆزینەوەی 
لێكدانەوەی جیاواز سەبارەت بە پاساوهێنانەوە بۆ 

نەخۆشییە ئەقڵییەكان.
فرۆید لە تیۆرەكەیدا جەختی لەسەر چەپاندنی 
سێكسی منداڵی كردەوە، ئادلەریش ئەو چەپاندنەی 
دایـــە پاڵ مـــن Ego یان مەیـــل و ڕەوتی خود 
ســـەلماندن، لە ساڵی 1912شـــدا قوتابخانەیەكی 
ڕكابەری دامەزراند بەنێوی قوتابخانەی سایكۆلۆژیای 
تاكێتـــی. بـــەلای فرۆیـــدەوە هـــۆكاری بنەڕەتی 
 Neurosi, نیرۆسســـیەكان  نەخۆشـــییە  بـــۆ 
disease، واتە نەخۆشـــیی دەمـــاری ئەقڵی، 
لە خۆشەویســـتیی شكســـتهاتووی نێوان منداڵ و 
باوانەوە ســـەرچاوەی گرتووە، بەتایبەتی لەنێوان 

ڕەگەزە جیاوازەكاندا.
لەكاتێكـــدا ئادلەر بڕوای وایـــە كە هۆكاری ئەم 
حاڵەتانە دەگەڕێتەوە بۆ هەســـتبەكەمیكردن كە لە 
سەرەتای ژیانی منداڵییەوە دەستپێدەكات و كەڵەكە 
دەبێت، بەهۆی ئەو هەستكردنەش منداڵ تێدەكۆشێت 
قەرەبـــووی ئەو دۆخـــە بكاتەوە بە كۆششـــكردن 

لەپێناوی سەركەوتن بەسەر ئەوانی دیكەدا.

بۆ وەدەستهێنانی ئەو ئامانجەش، ئەو ڕێگه یەی 
لە منداڵیدا دەیگرێتەبەر نموونەیەكە لەو ڕەفتارەی 
كە ساڵانی پاشتر دەیگرێتەبەر، بۆ وێنە كەللەڕەقی 
منداڵ شـــێوازێكە بۆ وەدەســـتهێنانی سەركەوتن، 
بەهەمان شـــێوە ئامڕازێكـــە بۆ وەدەســـتهێنانی 
ئامانجەكانی لە ســـەروەختی باڵقبوونـــدا، ئەگەر 
توانیی لەڕێـــی خۆنەخۆشخســـتنەوە ئامانجەكانی 
وەدەست بهێنێت، ئەوا هەست بە نەخۆشی دەكات، 
هەركاتێك نووشوستی دێنێت لە بەرەنگاربوونەوەی 
ئەو هەڵوێســـتانەدا كە لـــە قۆناغـــی باڵقبوونیدا 

دووچاری دەبنەوە.
یۆنگ هەســـتی بەوەكرد كە هەریەك لە فرۆید 
و ئادلـــەر نەیانتوانـــی لێكدانەوەیەكـــی كامـــڵ و 
تەواو بۆ نەخۆشـــیی دەماریی ئەقڵی پێشـــكەش 
بكـــەن، ئەو جەختـــی لەوە كردەوە كـــە هۆكاری 
ســـەرەكیی ئەم نەخۆشـــییە بریتییە لە نوشوستی 
 )Libido3(ژیـــان وزەی  یـــان  ئەقڵـــی  وزەی 
-لیبیدۆ- بۆ بەرەنگاربوونەوەی هەڵوێستی تایبەت. 
شـــێوازی چارەســـەری نەخۆشـــیش لەوەدایە كە 
وزەی پەنگخواردنـــەوەی ناخ فـــڕێ بدرێتە دەرەوە 
و ئاڕاستەی ئەو هەڵوێســـتانەی پێشوو بكرێنەوە 
كە لە ناخدا گیریانخواردووە، شـــێواز یان میتۆدی 
بەكارهێنراوی ئادلەر بریتی بوون لە هاوپەیوەندیی 
ئازاد و شـــیكاری خەون لەسەر شێوازەكەی فرۆید، 

بەڵام بە ئامانجێكی جیاوازەوە. 
ئامانجی ئەوەبوو كە هەڵوێستی نەستیی نەخۆش 
ئاشكرا بكرێت لەو كێشـــە هەنووكەییەی هەیەتی، 
ئامانجەكـــە بریتیبوو لە لێكۆڵینەوە ســـەبارەت بە 

ئارەزووی سێكسیی منداڵی كە بەدی نایەن.
ئەو قوتابخانەیـــەی كە یۆنـــگ بەدامەزرێنەی 
دادەنرێت بە قوتابخانەی دەروونشیكاری دەناسرێت 
كـــە ناكرێت تێكـــەڵاو بكرێـــت لەگـــەڵ هونەری 

دەروونشیكاری، كە فرۆید دایهێنا.
دەربارەی ئەو سێ قوتابخانەیەی دەروونشیكاری 
نەخۆشی تێبینی زۆرم هەیە كە بتوانم بیڵێم، بەڵام 
كات و شـــوێنەكە بواری ئەو ئاخاوتنە نادات، بەڵام 
ڕەنگە كاتێك كە خوێنەر لەدوای خوێندنەوەی ئەم 
بابەتـــە دەبێتەوە لە ناخیدا ئارەزووی ئەوە دەكات 
كە بەدواداچوون بۆ ئەم بابەتە بكات، دەشتوانێت 
لیســـتی كتێبی گونجـــاو لەم بارەیەوە بەئاســـانی 

بەدەست بهێنێت.
لەو نێوانەشدا ئەو كتێبانەی زانایانی دیكە دەست 
دەكەوێت كە بەشێوەیەكی ڕەها لایەنگری فرۆید یان 
ئادلەر یـــان یۆنگ ناكەن، ئـــەوەش ڕاناگەیەنن كە 
قوتابخانـــەی تایبەت بەوان دابمەزرێت، ئەوان لەنێو 
شێوازە جیاوازەكاندا هەڵبژاردنیان كردووە، شێوازی 
چارەســـەری ئەوان پشت بەو زانیارییانە دەبەستێت 

كە زیاتر لە قوتابخانەیەكەوە چنگیان كەوتووە.

پەراوێزەكان:
ی���ان ڕێب���ازی پەیوەندی���داری  1- میت���ۆد 
)المذه���ب   الترابطی( بریتییە لەوەی كە ژیانی 
ئەقڵ���ی وەه���ا لێكدەدات���ەوەو ل���ە دەرئەنجامی 
لەنێ���وان هەس���تەكان و  ك���ە  پەیوەندیی���ەكان 
واتاكانی���دا ڕووی���ان داوە، كە دەبنە پاش���ماوە 
و ئاس���ەوار ب���ۆ هەس���تەوەرییەكان. )معج���م 
مصطلح���ات عل���م النفس/ أس���تاذ منی���ر وهیبە 

الخازن ص24(.
ش���یكردنەوەی  ب���ۆ  س���ایكۆلۆژیا   -2
نەخۆش���ییەكان بریتییە لە لیكۆڵینەوەی هۆكار 
و ئ���ەرك و پرۆس���ە ئەقڵیی���ەكان ل���ە دۆخ���ی 
نەخۆشیدا، هەروەها لێكدانەوەی گشت پشێوییە 
سایكۆلۆژییانە  لێكدانەوەیەكی  دەروونییەكان، 
ن���ۆژداری ئەقڵیش بریتیی���ە لە جێبەجێ كردنی 
س���ایكۆلۆژی نەخۆش���ی لەبواری خۆپاراستن 
و چارەس���ەریدا. )معجم مصطلحات علم النفس 

ص 119(.
3- فرۆی���د ن���اوی لیبیدۆی بەس���ەر وزەی 
زیندووی ئەنگێزەی سێكسی بەخشی، جەختی 
لەوەش ك���ردەوە ك���ە تەنی���ا وزەی ئەنگێزەی 
سێكسی ببەخشێت. بەڵام یۆنگ ئەم زاراوەیەی 
بەرفراوانت���ر كرد بەوەی كە وزەی دەروونغی 
زین���دووی گش���تیش بگرێت���ەوە، وای دەبین���ی 
ك���ە ڕواڵەتەكان���ی چالاكی ئادەمی���زادی زیاتر 

بەرفراوان���ن و لێك���دراو و تێكەڵترن لەوەی كە 
هەموویان بدرێنە پاڵ ئەنگێزەی سێكس���ییەوە، 
بەڵك���و وزەی ئادەمیزادی هۆكارە سێكس���ی و 
ناسێكسییەكانیش���ی تیادا تێكەڵ دەبن. )معجم 

مصطلحات علم النفس(.

سەرچاوە:
علم نفسك علم نفس، تألیف: الدكتور و. أی 
س���ارجنت/ ترجمە: باحثە الجومرد/ عدد 269-

270/ 1986/ بغداد ل54-11.

سەرەتاكانی پەروەردەناسی
یان فەلسەفەی پەروەردە)*(

چەمكی فەلسەفە چییە؟ 
فەلســـەفە لە ســـەرەتاوە و بەر لە هەر شـــتێك، 
زاراوەیەكی یۆنانییە، كە لە دوو واژە »لفظ« پێكدێت: 
فیلا philo كە بەمانای خۆشەویســـتییە، ســـوفیا 
sophy كە دانایی دەگەیەنێ . بەمەش فەلســـەفە 

دەبێتـە “خۆشەویستی دانایی”.
چەمكی فەلسەفە تووشی دەستكاریی زۆر هاتووە 
بەشێوەیەك كە بووە بە كارێكی سەخت مرۆڤ بتوانێ  
پێناسەیەكی گشـــتگیر دابڕێژێ  كۆی ئەو پێناسانە 
بگرێتە خۆی كە فەلسەفەكان پێشكەشیان كردووە. 
لە ڕاســـتیدا ئەم دەســـتكارییانەش گوزارشـــت لەو 
گۆڕانە ئابووری و كۆمەڵایەتی و سیاسی و كولتوورییانە 
دەكەن، كە تووشـــی سەردەمە مێژووییە جیاوازەكان 

هاتوون)1(.
پێناسە بۆ چەمكی فەلسەفە لە مێژووی خۆیدا، 
ئەرستۆی فەیلەســـوفی یۆنانی پێی هەستاوە و بۆ 

ئەوە چووە، كە فەلســـەفە “لێكۆڵینەوەیە لەبوون 
بەوەی كە هەبووە )موجود(ە”. ئەم دیاریكردنەی 
فەلســـەفە دەیكاتە هەوڵێكی عەقڵیانە كە ئامانجی 
كەشـــفكردنی حەقیقەتێكی نوێیە یاخود مەیلێكی 
عەقڵییە كە هەســـتكردن بە نەزانـــی پاڵنەریەتی و 
چێژی عەقڵی هاندەریەتی، نە خواســـتی عەمەلی و 
نە بیروباوەڕی ئایینـــی رێنماییكەر نین بۆی، ئەم 
هەوڵە عەقڵییەش لە كۆندا بە زانست ناوزەدكراوە. 
لێرەوەیە كە گوتراوە زانست و فەلسەفە لە یەك 
ڕیشەوە هاتوون، هاوڕێ  بە یەكتری هاتوون هەتا لە 
سەرەتای سەردەمی نوێدا لە یەكتری جیادەبنەوە. 
بەڵام چەمكی فەلسەفە )هەمواركردنی( ڕێكسازی 
“تعدیـــل”ی بەســـەردا دێت لە قۆناغی شكســـتی 
ژیاری یۆنانیدا لەم قۆناغەدا فیكر بەگشـــتی ڕوو لە 
پووكانەوە بوو لە ناویشیدا فەلسەفە، بەمەش وازی 
لـــە بیركردنەوە لە بوون هێنـــاو كەوتە توێژینەوە 
لە ڕەفتاری مرۆڤ و ڕووی لە بەختەوەریی فەردی و 
ئارامیی نیگەتیڤانە كرد، ڕەنگە ئەم وەرچەرخانەی 
چەمكی فەلسەفە لەو پێناسەیەدا تێبینی بكەین كە 
قوتابخانەی ڕەواقییەكان )stoics( پێشـــنیاری 
كردبوو، كە پێی وابوو فەلسەفە بریتییە لە “هونەری 

فەزیڵەت و هەوڵی هێنانەدی لە ژیانی عەمەلیدا “.
لە پێناســـەی قوتابخانەی ئەبتمۆریشدا دیسان 

تێبینـــی دەكەیـــن كـــە فەلســـەفە لای )ئەبیقۆر 
Epicurus( بریتییـــە لە هەوڵـــدان بۆ ژیانێكی 
بەختەوەر بـــە بەكارهێنانی عەقـــڵ ...”، بەوەش 
ئەم پێناسانە فیكریان بە ژیانی كردەییەوە گرێدا و 

واقیعی ئەو ڕۆژگارەش ئەمەی دەویست.
لە كۆتایی ئەم سەردەمە مێژووییەشدا ڕێكسازی 
“تعدیل”ییـــەك ڕووی دا، كە بـــووە مایەی ئەوەی 
فەلســـەفە هەموو مانایەكی خۆی لەدەســـت بدات، 
ئەمـــەش كاتێك ڕووی دا كە گیانی ســـۆفیگەرایی 
لۆژیكییانەی فەیلەسوفەكاندا  بیركردنەوەی  بەسەر 
زاڵبوو، فەلسەفە بە گوێرەی گوزارشتی )زیلەر( بوو 
بە “كۆششێك كە لە هەوڵی كۆكردنەوە و گونجاندنی 
نێوان لۆژیكی عەقڵی خۆرئاوایی سۆفیزمی ئایینی 

خۆرهەڵاتیدا بوو”.)2(
لە چاخەكانی ناوەندیشـــدا چەمكی یۆنانیانەی 
فەلســـەفە هەژموونی پەیدا كردەوە، بە شێوەیەكی 
تایبەتیش لە دانانیدا بە ئارەزوویەك بۆ خواســـتی 
حەقیقەت لە پێنـــاوی خودی خۆیدا، لەهەمانكاتدا 
تێبینیی ئەوەش دەكەین كە تێگەیشتنێكی دیكە بۆ 
فەلسەفە لەو سەردەمەدا هاتە ئاراوە، كە هاوڕێكی 
چەمكە یۆنانییەكە بوو، كە ئەو تێگەیشـــتنە بوو و 
جەختی لەسەر ئەوە دەكردەوە كە فەلسەفە “هەوڵی 
گونجانی نێوان وەحی و عەقڵ و ئارەزووی گونجاندنی 

نێوان دەســـەڵاتی عەقڵی كۆن و دەسەڵاتی ئایینی 
نوێیە”، چەمكی فەلســـەفە لای قەشە “ ئەنسلم” 

بەمشێوەیەیە.
چەمكی یۆنانییانەی فەلسەفە لای فەیلەسوفانی 
عـــەرەب دەنگیدایـــەوە، فاڕابـــی لـــە كتێبەكەیدا 
“بەیەكـــەوە كۆكردنـــەوەی ڕای دوو دانیارەكە “، 
فەلســـەفە بەم گوتەیەی پێناسە دەكات: )زانستە 
بە هەبووەكان بەو پێیەی كە هەبوون “موجود”(.

 بـــۆ حیكمەتی ئیلاهی و سروشـــتی و لۆژیكی و 
ماتماتیكیشـــی دابەشـــكرد و وای دەبینێت كە هیچ 
شـــتێك لەنێـــوان هەبووەكانی جیهانـــدا نییە، كە 
فەلســـەفە دەخالەتی تێدا نەبێ  و مەبەستێكی تێدا 

نەبێ .
لە ســـەرەتای سەردەمی نۆیشـــدا نوێكارییەك 
لـــە چەمكـــی فەلســـەفەدا ڕووی دا، ڕەنگـــە ئەم 
نوێكارییـــەش بگەڕێتەوە بۆ خەمی فەیلەســـوفانی 
چاخی نوێ  بۆ دامەزراندنی فەلســـەفەیەكی نوێ، 
ئیدی خاوەنانی ئاراســـتەی عەقڵی لەســـەر عەقڵ 
ئەزموونگەرایەكەش  ئاراســـتە  بنیادیاننا و خاوەنی 
“الاتجـــاە التجریبی” لەســـەر تێبینـــی و ئەزموون 
دایانمەزراند، لە دەرەنجامی ئەم وەرچەرخانەش لە 
چەمكدا فەلســـەفەی نوێ  ڕوویكردە توێژینەوە لە 
مەعریفەدا و گرنگیی بە لێكۆڵینەوەی سروشتەكەی 



53

دا، بەمەبەســـتی وەستان لەســـەر حەقیقەتی ئەو 
پەیوەندییەی هێزەكانی ئیدرال و شتە دەرككراوەكانی 
پێكەوە دەبەستێتەوە، بەمشێوەیە فەلسەفەی نوێ  
چەند مەزهەبێكـــی دژی یەكتـــری بەرهەمهێنا لە 
“حدسیە”و،  واقیعییەت و  میســـالییەت و  نموونەی: 

“وضعیە” و گومانگەرایی و یەقینگەرایی....
هاوچەرخ لە مێژووی فه لســـەفە دێت بۆئەوەی 
هەڵگـــری ڕێكســـازی “تعدیل”ێكی ڕیشـــەیی بێت 
لە تێگەیشـــتنیدا بۆ چەمكی فەلســـەفە، ئاشكرایە 
فەلســـەفە هاوچەرخەكان چەمكی فەلسەفەیان لە 
لێكۆڵینـــەوەی بـــوون و مەعریفەوە بـــۆ توێژینەوە 
لـــە بوونـــی مـــرۆڤ گواســـتویانەتەوە، ئەمەش 

وەرچەرخانێكی گەورەبووە لە مێژووەكەیدا.)3(
بـــەم ڕێكســـازییەش چەمكی فەلســـەفە لای 
یەكێك لە مەزنترینی فەلســـەفە هاوچەرخەكان كە 
“پۆزەتیڤیزمی لۆژیكگەرا :الوضعیە المنطقیە”یە، بووە 
بە “كارێكی شـــیتاڵگەرانە ڕووتە نەك كەشفكردنی 
حەقیقەت ئەركی فەلســـەفە لە دیاریكردنی مانای 
واژە “لفظ”ەكانـــدا كورتبووه تـــەوە كە دیاریكردنی 
پێناســـەكان هاوكاریمان دەكات“. هەروەها بەوەی 
مەســـەلەكانی زانســـت بە ڕوونی دیـــاری بكات و 
پەیوەندییە لۆژیكییەكانی نێوانیان ئاشـــكرا بكات 
لەگەڵ ڕەمـــزە بەكارهێنـــراوەكان تێیاندا، بەوەش 

فەلســـەفە بە ڕای ڕیخنباخ بووە بـــە “ڕوونكردنی 
مانای واژەكان لە ڕێگەی شیتاڵكاریی لۆژیكییەوە“.

)4)
بەرتراند ڕەســـلیش داوای زەرورەتی بەخشین 
سیماو ڕەنگێگی زانســـتییانەی ڕووت بە فەلسەفە 
دەكات، ئـــەوەش بەڕای ئەو هـــەق وایە ئەحكام و 
پێـــوەرە بنەڕەتییەكانـــی خۆی، لە زانســـتەكانی 
سروشـــتییەوە هەڵبگۆزێـــت، هەروەهـــا پێی وایە 
پێویستە فەلسەفە تەبەنیی میتۆدێكی شتیاڵكارانە 
بكات، كە ئامانجی لابردنی تەمومژبێت لە تێڕوانینە 
مەسەلە و  ڕوونكردنەوەی  ئەبستراكتەكان و  فیكرییە 
بەڵگە زانســـتییەكان، كە فەلســـەفە ئـــەم ڕێگایە 
نوێیەی هەڵبـــژارد دەتوانێ  چەنـــد دەرەنجامێكی 
پۆزەتیڤانەی وامان پێشكەش بكات، كە لەسەرووی 
ئـــەو چارەســـەرە ئەبســـتراكتگەراییانەوە بن كە 

ئێمەیان لەسەر ڕاهێناوە.)5(
بۆ  نوێكردنـــەوەی  پـــڕۆژەی  پراگماتیزمیـــش 
فەلسەفە پێشنیاركردووە “دێوی” بۆ ئەوە دەچێت 
كە پێویستە فەلســـەفە لە ئایندەدا پەیوەندییەكی 
پتـــەوی بەوەوە هەبێت، كە ڕوودەدات لە كاروباری 

مرۆڤایەتی لە قەیران و حاڵه تی سەختدا. 
بانگەشـــە بۆ ئەوە دەكات لە دۆگمایی قســـە 
دەربچین و “دەخالەتی بە ژیانی واقیعییەوە نەبێت“ و 

بگۆڕدرێـــت بـــۆ چالاكییـــەك كە لە چارەســـەری 
كێشـــەكانی ئەم ژیانەدا و لە پێكهێنانی زانستێكی 
مرۆییدا بەشداربێت، كە بشێ  ببێتە پێشەكییەك بۆ 
نوێكردنەوەی حاڵی ژیانی مرۆیی و بانگەوازبێت بۆ 
پابەندبوون بە یاساوە ، بۆ ئەوەی ژیانێكی باشتر و 

بەپتتر بژین.)6(
لێـــرەدا دەوەســـتین و دەڵێیـــن: ئامانجەكانی 
فەلســـەفە كامانەن؟ گرنگترینی ئەوەی فەلســـەفە 
هەوڵی بۆ دەدات دانانی تێگەیشـــتنێكە بۆ هەموو 
ئەوەی دەكەوێـتە چوارچێوەی ئەزموونی مرۆییەوە، 
لەم هەوڵەشـــیدا چەند ئامانجێكـــی دیاریكردووە، 

لەوانەش:

1 -هەوڵدان بۆ تێگەیشتن لە سروشتی شتەكان 
شـــتێكی زانراوە كە ئـــەم كایەیە لە فەلســـەفەدا 
بـــە زاراوەی “ئەنتۆلۆژیـــا Antologg” ناوزەد 

دەكرێت.
2 -هەوڵـــدان بـــۆ لێكۆڵینـــەوەی ڕێبازەكانی 
لـــە مەعریفەدا  ئـــەو ئامڕازانـــەی  بیركردنـــەوە و 
بەكاریان دەهێنێ ، فەلسەفە زاراوەی ئەبستمۆلۆژیا 

Epistemology بۆ ئەم كایەیە داناوە.
3-هەوڵدان بۆ لێكۆڵینەوەی كێشـــەی ڕەفتاری 
مرۆیی و چارەســـەركردنی بەهەمان ئەم باســـەش 

فەلسەفە بە ئەكســـیۆلۆژیا “Axiologg” ناوی 
دەبات.)7(

دەگەڕێینەوە و پرسیار دەكەین: ئەركی فەلسەفە 
چییە؟ بریتییە لەم ئەركانە:

1 - ئەركی ڕۆشنبیرییانەی فەلسەفە:
یەكێك لە گرنگترینی ئەو ئەركانەی فەلســـەفە 
پێیان هەڵدەستێت ئەوەیە كە تێڕۆانینی )فەلسەفە( 
دەیخاتـــە بەردەســـتی مـــرۆڤ كـــە هەلومەرجی 
دیاریكردنی هەڵوێستەكەی لە بەرامبەر ڕۆشنبیرییە 
باوەكاندا دیـــاری دەكات، بەمەش ئەوەیان دیاری 
دەكات كە ئارەزووی لێیەتی و ئەوەش ڕەفز دەكات و 
لای دەبات كە دەیەوێت، بـــەڵام ئەم هەڵبژاردن  و 
وەلانانـــە لەگەڵ ئەو فەلســـەفەیەدا ڕێگە دەگرێتە 
بـــەر كە تاك یاخود ئەو  كۆمەڵگەیەی تێیدا دەژی 
كردوویەتی پەیڕەوی دەكات، فەلســـەفە لەســـەر 
ئـــەم بنەمایە دەگۆڕدرێت بـــۆ پێوەرێك كە جۆری 
ئـــەو ڕۆشـــنبیری و فەرهەنگە دیـــاری دەكات، كە 

هەڵیدەبژێرێت و ڕۆڵ و ئەركەكەشی دیاری دەكات.

2 - ئەركی كۆمەڵایەتییانەی فەلسەفە:
یەكێك لە ئەركەكانی تری فەلسەفە ئەوەیە كە 
هەلی ئینتیما بۆ كۆمەڵ بۆ مرۆڤ دەڕەخســـێنێ . 

زانراویشە كۆمەڵ لە چەند هێزێك پێكدێت، كە چەند 
بەرژەوەنـــدی و پەیوەندیگەلێكـــی خۆیانیان هەیە، 
هەر یەكێكیش لەم هێزانە خاوەنی فەلســـەفەیەكە 
هەڵوێستەكانی دیاری دەكات لە ناوەوە و دەرەوەی 
كۆمەڵگەدا، لەهەمان كاتیشیدا دیدە مێژووییەكەی و 

هەڵوێستیشی لە سەردەم دیاری دەكات.
فەلسەفە لێرەدا دەگۆڕدرێتە سەر ئایدیۆلۆژیا، 
دەبێتە هێزێكی كارا لە كۆمەڵگەدا، بۆ پێشـــەوە و 
بۆ دواوە دەیجوڵێنێ،  بەوەش تاك دەكاتە خاوەنی 
هەڵوێســـتێك كە وای لێدەكات “هەســـت بە ژیانی 

خۆی و بوونی بكات، وەك مرۆڤ“.)8(

3 - ئەركی زانستیاریی فەلسەفە:
لـــە گرنگتریـــن ئەركەكانی فەلســـەفە دانانی 
چوارچێوەیەكی گشتییە بۆ زانست و داڕشتنی تیۆر و 
گوتەزاكانی مێژووی فەلسەفە، چەند شێوەیەكی لە 
وەسێت و ئامۆژگاریی فەلســـەفە بەسەر گۆڕەپانی 

زانستدا.
مێژووی زانســـت چەند شـــایەتییەكی زۆرمان 
پێشكەش دەكات كە سەلمێنەری پتەویی پەیوەندیی 
پتەوی نێوان زانست و فەلسەفەن، لەو سۆنگەیەوە 
كە كۆی ئەو زانایانەی شـــۆڕش زانستی گەورەیان 
بەرپاكردووە فەیلەسوفبوون، ئەركی فەلسەفەش لە 

ئەمڕۆدا بووە بە داڕشـــتنی چەنـــد گریمانەیەك بۆ 
زانست كە بۆ هەڵبژاردنی چەند ڕێبازێكی نوێ  هانی 
دەدەن بۆ دڵنیابوون لەو گریمانانە، بەم شـــێوەیە 
زانست دەرەنجامە درەوشاوە دەهێنێتە دی و ڕۆڵی 
فەلسەفە دەبێتـە وێنەكێشانی دیدێكی ئایندەیی بۆ 

زانست.)9( 
كەســـانێكیش هەن بە دیدێكی دیكە بۆ ئەركی 
فەلســـەفە دەڕوانن، وێنەی ئەو تـــەواو دەكات كە 
فەلســـەفە هەڵدەستێت پێی، ئەم تیڕوانینەش ئەم 

ئەركانە دیاری دەكات:
1 - ئەركی ڕەخنەگرانەی فەلسەفە:

فەلســـەفە بـــەكاری ڕەخنەیـــی ئـــەو چەمك و 
گریمانە و بەڵگەنەویستانە هەڵدەستێت، كە زانایان 
بـــەكاری دەهێنن لـــە هەر كایەیەك لـــە كایەكانی 
مەعریفـــەدا، شـــتێكی زانراوە كە زانایـــان بەر لە 
ده ســـتکردن بە كارە زانســـتییەكەیان، كۆمەڵێك 
چەمـــك و گریمانە و بەڵگەنەویســـت بەكار دەهێنن، 
بە پشكنینیشـــی هەڵناستن، بەڵكو بۆ فەیلەسوفی 
بەجێدەهێڵـــن، لێـــرەدا ئەمـــەی دواییـــان “واتە 
فەلســـەفە “بە پرۆسەی پشـــكنین و ڕەخنەی ئەو 
چەمك و گریمانە و بەڵگەنەویســـتانە هەڵدەستێت “ 
كە ئەم تاقیكردنەوەیەی لەسەر وەستاوە، وریایی و 
ئاگایانیـــش ئاراســـتەی ئەو لایەنانـــە دەكات، كە 

تێیاندایە لە بەهێزی و لاوازی.)10(

2 - ئەركـــی ڕوونـــكاری– شـــیتاڵكارییانەی 
فەلسەفە:

فەلســـەفە بۆ شـــیكردنەوەی ئەو پەیوەندییانە 
تێدەكۆشێت كە لەنێوان زانستە جیاوازەكاندا دێتە 
ئاراوە و لە پاشانیشـــدا شییان دەكاتەوە، ئاشكرایە 
كە زانای هەر بوارێك لە بوارەكانی زانســـت گرنگی 
پێدانەكەی ئاراستەی مەیدانی پسپۆڕییەكەی خۆی 
دەكات، بەبـــێ  ئاوڕدانەوە بۆ ئـــەو پەیوەندییانەی 
پسپۆڕێتییەكەی بە مەیدانەكانی ترەوە گرێ  دەدات، 
ڕەنگـــە ئەمەش بۆ زۆری لقی مەعریفە مرۆییەكان و 
ئالۆزییان  بگەڕێتەوە، لێرەدا ئەم ئەركە بۆ فەیلەسوف 
بەجێ دەهێڵرێ  بۆ ئەوەی پێی هەڵبسێت، بەوەش 
فەیلەسوف بۆ شیكردنەوەی پەیوەندییەكان نێوان 
لقـــە جیاوازەكانی پســـپۆڕێتی تێدەكۆشـــێت و لە 
پاشاندا بە ڕوونكردنەوەی پەیوەندییان به  ئەزموونی 

مرۆڤایەتییەوە هەڵدەستێت.

3- ئەركی ڕامانكارانەی فەلسەفە 
“ڕامان” ئەركێكی تەواوكەری ئەوئەركانەیە كە 
فەلسەفە پێیان هەڵدەستێت، ئەم ڕامانەش فەلسەفە 
بە ئەزموونـــی مرۆڤایەتیەوە گرێدەدات و دەیگۆڕێتە 
ســـەرهێزێك كە چالاكی لە ئەزموونی مرۆڤایەتیدا 
دەخاتە گەڕ، بەشـــێوەیەك كـــە ئەزموونێك دێنە 

ئاراوە، كـــە بۆ نموونەی بـــاڵا بەرزدەبێتەوە، ئەم 
نموونانەش بە ڕۆڵی خۆیان لە نوێوە بەشـــداری لە 

بنیادنانەوەی ئەزموونی مرۆڤایەتی دەكەن.
بەمجـــۆرە ڕامـــان دەچێتـــە نـــاو ئەزموونـــی 
مرۆڤایەتییەوە بۆ ئەوەی بەشداری بكات لە دانانی 
بینایەكی نوێ  بۆی، ئینجا هەوڵی هێنانەدی دەدات و 
بەوەش ڕۆڵێكـــی گەورە دەبینێت لـــە پێكهێنانی 

ئەزموون لە نوێو و لە باشترین شێوەدا بۆی.)11(
جۆرەكانی فەلسەفە كامانەن؟ مێژووی فەلسەفە 
بە چەند جۆرێكی زۆر ئاشـــنا بـــووە، هاتنە ئارای 
ئەم جۆرانەش یان پشـــت بەو بابەتە دەبەســـتن، 
كە فەلسەفە لێی دەكۆڵێتەوە یاخود بەو میتۆدەی 
بەكاری دەهێنێت، یان لەسەر ئەو پلە و جۆرێتییەی 
یەقیـــن كە فەلســـەفە مەبەســـتییەتی پێی بگات، 
ئێمە لێرەدا چەند جۆرێك لەوانە باســـدەكەین، كە 
دەســـەڵاتی خۆیانیان بەســـەر مێژووی فەلسەفەدا 

سەپاندووە و، بریتین لە:
“ئایدیالیـــزم  میســـالی  فەلســـەفەی   -1
فەرهەنگـــە  لـــە  “لالانـــد”   ،”Idealisim
فەلسەفییەكەیدا “ئایدیالیزم” بەوە پێناسە دەكات 
“ئەو ئاراستە فەلسەفییەیە كە هەموو بوون بۆ فیكر 
دەگێڕێتەوە“ و باوەڕی وایە كە شـــتە واقیعییەكان 

جگە لە ئایدیاكانمان شتێكی تر نین.

هیـــچ حەقیقەتێكیش لە جیهانـــدا نییە خودی 
بیركردنەوەمان نەبێت و بوونی شـــتەكان پشت بە 
دەرككردنـــی خود دەبەســـتن و هیـــچ حەقیقەتێك 
نییە لەودیوی خودەوە و هەڵوێســـتی میسالییانەی 

فەلسەفە لەم دوو مەسەلەیەدا كورت دەكرێنەوە:

یەكەم:
سەربەخۆیی سروشت و پشتبەستنی بەخۆی هیچ 
نییە وەهم نەبێت، سروشت لە ڕەوتی خۆیدا پشت 
بە شـــتێكی دیكەی غەیری خۆی دەبەستێ . عەقڵ 
یاخود گیانی فەردی یان هەمەكی “كلی”ی ئیلاهی 
ئەو شتەیە كە سروشت پشتی پێ  دەبەستێ .)12(

دووەم:
 ،Realism ”فەلســـەفەی ڕیالیزم “الواقعیە
فەلسەفەی واقیعی ددان بە بوونێكی سەربەخۆ بە 
سروشت و دنیای شـــتەكاندا دەنێت، لە كاریگەری 
خود و ئاراســـتە شەخســـییەكانی كەم دەكاتەوە، 
لە بڕیاردان بەسەر شـــتەكاندا نكووڵی لە خودیش 
دەكات لەو بانگەشەیەیدا، كە گوایه  بوونی شتەكان 
خەڵق دەكات دانیشـــی بە توانـــای )خود(دا ناوە 

لەسەر ناسینی شتەكان.
ئەم دیدە واقعیە فەلســـەفییە بە دابەشكردنی 

بەرپرسیارێتی هەڵدەستێت، بەرپرسیارێتیی زانینی 
جیهان لەلایەن مرۆڤەوە ڕۆڵی بە خود و كاراییەكەی 
بەخشـــیوە، ڕۆڵێكـــی دیكـــەش بـــە سروشـــت و 
ئاكتیڤبوونـــی لە ڕێگەی ئـــەم كاراییە دووفاقەوە: 
ئـــەو كاراییە لەخـــودەوە هاتووە و ئەوەشـــیان كە 
لە سرووشـــتەوە هاتووە، زانینی مرۆڤ دەربارەی 

جیهان بەم دووانە بەیەكەوە تەواو دەبێت.)13(

سێیەم:
“ناچڕاڵیـــزم  سروشـــتی  فەلســـەفەی 
Naturalism “ فەلســـەفەی سروشـــتی بڕوای 
وایـــە كە جیهـــان پێویســـتی بە هۆكارێـــك نییە 
لەسەرووی سرووشتەوە بێت، یاخود بە تەدبیرێكە 

نەریتی باوەی تێپەڕاندبێ  “خارق للعادە”. 
ئەو بـــڕوای بەوەیـــە جیهان بەهـــۆی خۆیەوە 
وەســـتاوە، هەر بۆخۆشـــی بەڵگەیە لەسەر بوونی 
خـــۆی و بۆ خـــۆی دەبـــات بەڕێوە، جیهـــان هیچ 
ئامانجێكی نییـــە بیەوێ  پێی بگات، ژیانی مرۆیی و  
فیزیكـــی و ڕەوشـــتی و گیانـــی هیچ نیـــن جگە لە 
ئەخلاقییەكانیش  بەها  سروشـــتی،  ڕووداوگەلێكی 
دەكرێ  بەهۆكاری سروشـــتی پاســـا و بدرێن، بەبێ  
پێویســـتبوون بە پەنابردنە بـــەر هێزێكی باڵاتر لە 
سرووشـــت و بەبێ  چاوەڕوانكردنی پاداشت یاخود 

قەدەری ئەودیو نەریتی بـــاوەوە “خارقە العادە”، 
ئامانجی كردارە ڕەوشتییەكانیش ئەوەیە كە مرۆڤ 
بە گوێرەی سروشت بژی و ئارەزووەكانی سەركوت 
نـــەكات و بۆ سروشـــت بگەڕێتـــەوە و مەدەنییەتی 
دەستكرد وازلێبهێنێ،  كە لە شوێنەوارەكانی عەقڵدا 
خۆی دەنوێنێ  لە زانست و هونەر و فەلسەفە.)14( 

چوارەم:
“ڕاشـــناڵیزم  عەقڵگەرایـــی  فەلســـەفەی 
Rationalism”، فەلسەفەی عەقڵگەرایی بڕوای 
وایە عەقڵ تاكە ســـەرچاوەیە بۆ هەموو جۆرەكانی 
زانینـــی ڕاســـتەقینە، ئەم زانینەش بـــە زەرورەت و 
هەموانـــدن “التعمیـــم” جیا دەكرێتەوە. پێویســـتە 
لـــەو ڕووەوە كـــە ڕاســـتگۆیە، ڕاستگۆییەكەشـــی 
پێویستییەكی عەقڵی دەیكاتە پێویست، لەبەرئەوە 
بەردەوام هەر ڕاســـتگۆیە، مەبەستیش لە هەمواندن 
“التعمیم” ئەوەیە كە حوكمی ڕاستگۆیانە لە هەموو 
كات و شوێنێكدا ڕاستگۆیانە دەبێت، چاوگی ئەوەش 

سروشتی عەقڵە.
عەقڵگەراكان لەســـەر ئەوەش هـــاوڕان كە عەقڵ 
هێزێكی خۆڕسكە لە خەڵكێدا بەگشتی. بڕواشیان وایە 
كە دروستێتیی بەڵگاندنەكان “الاستدلالات” بۆ ئەوە 
دەگەڕێتەوە كە لەسەر یاساكانی عەقڵ بەندە، مرۆڤ 

لە دەرەوە زانستێكی یەقینیانە وەرناگرێت، ئەزموون و 
زانســـتی  لەوەی  تاقیكردنـــەوەش دەستەوەســـانە 

دڵنیاگەرانە “یەقینیانە” بە مرۆڤ ببەخشێ .)15(

پێنجەم:
فەلسەفەی ئەزموونگەرایی “الفلسفە التجریبیە” 
Empirism، ئەزموونگەرایـــی بڕوابـــوون بـــە 
ئایدیا خۆڕســـكە بۆ ماوەكان و پرنســـیپە عەقڵییە 
بەڵگەنەویســـتەكان رەفـــزدەكات، ئەو پرنســـیپە 
ڕەوشـــتییە ســـەرەتاییانەش ڕەفـــز دەكات كـــە 
لەواقیعـــەوە نەهاتـــوون و مەعریفـــە بـــە هەمـــوو 
شـــێوەكانییەوە بۆ ئەزموون دەگێڕێتەوە، تێبینی 
دەكرێ  كە هەندێك لە ئەزموونگەراكان زێدەڕۆییان 
كردووە لە مەیلە ئەزموونگەراییەكەیاندا و نكووڵییان 
لـــە بووونـــی عەقڵێك كـــردووە كـــە بیربكاتەوە و 
زیاد رۆیشـــتوون لە دانانی هەســـتی پەتی “الحس 
الخال��ص”دا بەســـەرچاوە بۆ مەعریفـــە، بۆ ئەوە 
ڕۆیشتوون عەقڵ وەك لاپەڕەیەكی سپی دێتەبوون، 
كە خاڵییە لە هەموو نەخشێك یاخود شوێنەوارێك 
كـــە كەوتبێتە پێش ئەزمـــوون و تاقیكردنەوە، ئەو 
ئەزموونە شـــوێنەوارەكانی لەســـەر ئەم لاپەڕەیە 
بەجـــێ  دەهێڵێ ، هەروەهـــا وای دەبینن كە بڕیارە 
عەقڵییـــەكان لە هەموو شـــێوەكانیاندا بە گوێرەی 

كات و شوێن گۆڕانیان بەسەردا دێت.)16(

شەشەم:
“ماتریالیـــزم  ماددەگەرایـــی  فەلســـەفەی 
Mateialism “، ماددەگەرایـــی بـــڕوای وایـــە 
جەوهـــەری جیهـــان ماددەیە، مـــاددەش بەهێز و 
جۆراوجۆرێتـــی و جووڵـــەو ژیـــان و بیركردنـــەوە 
جیادەكرێتەوە، عەقڵیش شێوەیەكی لە شێوەكانی 
گەشـــەكردنی ماددە، ماددەگەرایی بڕوا بە بوونی 
شـــتێك ناكات ناوی گیان یاخود عەقڵ بێت دابڕاو 
لە ماددە، با ژیانیشی بكرێت بەبەردا، هەروەها پێی 
وایە دیـــاردە ویژدانییەكان هیچ نین جگە لە چەند 
ئەركێكی ئەندامەكانی مرۆڤ، بۆ نموونە بیركردنەوە 

ئەركی مێشكەو چێژكردن ئەركی زمانە و...تاد.
 ماددەگەرایـــی نكووڵـــی لە بوونـــی خوداش 
دەكات و باوەڕی وایە تەنها بیرۆكەیەكە لە  عەقڵی 

خەڵكیدا.)17(

حەوتەم:
فەلســـەفەی گیانگـــەرا ڕۆحگەرایی “الفلســـفە 
الروحیە Spiritualism “، فەلسەفەی گیانگەرا 
بـــروای بە بوونی گیان یاخـــود عەقڵ هەیە یاخود 
بەوەی هاوشـــێوەی گیـــان یان عەقڵـــە بەتەنها. 
باوەڕیشی وایە كە سروشتی ئەو شتانەی لەودیوی 
هەستپێكراوەكانەوە ئامادەن گیانییە لە بنەڕەتدا ، 

ددان بـــە بوونی پەیوەنـــدی لەنێوانـــی دەروون و 
جەستەدا ، بیركردنەوە و مێشكدا دەنێت، بەڵام ئەم 
پەیوەندییە وەك پەیوەندییەكی هۆگەرایانە “علیە: 

سببیە” دەخاتە لاوە.
 ئەو پێی وانییە نە جەســـتە هۆكاری دەروون و 
نـــە بیركردنەوەش بەرهـــەم “معلول”ی مێشـــك 
بێت وەك هۆكارێك لەو ســـونگەیەوە كە مێشـــك 
ماددەیە و ماددەش نە بیردەكاتەوە و نە هەستیشی 
هەیە “گیان” یاخود “عەقڵ” لای ئەو ســـەرچاوەی 
دیاردە ماددی و جەســـتەییەكانە، ئێمە ناتوانین بە 
هەستەكان درك بە شتەكان بكەین، بەڵكو تەنها بە 
بیركردنەوەی پەتی دەیانناسین و بەرهەمی ئەوەش 

هەمووی ئەوەیە كە سروشت گیانییە.)18(
پەیوەنـــدی چییـــە لـــە نێـــوان فەلســـەفە و 
پەروەردەدا؟ یان بە گوزارشـــتێكی دیكە: كامەیە 
شـــوێنەواری ئاڵوگۆڕی نێوانیان؟ یەكەمین كار كە 
ئاماژەی بۆ دەكەین ئەوەیە كە فەلسەفە و پەروەردە 
دوو ڕووی جودای یەك شتن، یەكەمیان فەلسەفەیە 

لە كاروبارەكانی ژیاندا.
پەســـەندكردنی پێناســـەی پـــەروەردە بەوەی 

”فەلسەفەیەكی عەمەلییە و لە هەموو دۆخێكدا”.
هانمان دەدا بۆ تەسلیمبوونێكی بێگومانانە بەوەی 
فەلســـەفە و پـــەروەردە دوو ڕووی دراوێكن، ڕەنگە 

دیاریكردنی ئامانجی پەروەردە ئەم بەیەكداچوونەی 
نێوان فەلســـەفە و پەروەردەمان بۆ كەشـــف بكات. 
“ئامانجی پەروەردە بە شێوەیەكی توند بە ئامانجی 
ژیانەوە گرێدراوە. فەلسەفەش ئەوە بڕیار دەدات كە 
بە ئامانجی ژیان دەیبینین، پەروەردەش پێشنیاری 

وەسیلەكانی هێنانەدیی ئەم ئامانجە دەكات “.
جەخت لەســـەر ئەو ڕایـــەش دەكاتەوە كە پێی 
وایە پەروەردە” لایەنە دینامیكییەكەی فەلسەفەیە، 
وەســـیلەی كردەییانەی هێنانەدیی نموونە باڵاكانە: 
فەلســـەفە لایەنە تیۆرییەكـــە و پـــەروەردە لایەنە 

پراكتیكییەكەی هەمان شتە”.
ئەمە هەمـــووی دەمانخاتە ســـەر ئەوەی بڵێین 
پەروەردە نمایشكەری “كارێكی ڕێكخراوە كە ئامانجی 
گواســـتنەوەی مەعریفە و گەشـــەدان بـــە تواناكان و 
ڕاهێنـــان و چاككردنی ئەداكردنـــی مرۆییە لە كۆی 

كایەكاندا ، لە ڕێگەی ژیانی مرۆڤەوە بە گشتی”. 
فەلسەفەش ئەو تۆرانە دادەڕێژێ  كە پەروەردە 

پراكتیزەكردنیان دەهێنێتە دی“.)19(
لێرەدا دەوەســـتین و پرســـیار دەكەین: كامەیە 
شـــتی هاوبەش لەنێوان پەروەردە و فەلســـەفەدا؟ 
پـــەروەردە و فەلســـەفە لە بابەتەكەدا هاوبەشـــن، 
بابەتی پـــەروەردە مرۆڤـــە، مرۆڤیـــش تەوەرەی 

بنەڕەتیی بابەتەكانی فەلسەفەیە.

 كامانـــەن ئـــەو هۆكارانەی هـــەر یەكێك لەم 
دووانە دەیگرنەبەر؟ لە ڕاستیدا وەسیلەی پەروەردە 
عەمەلی زانســـتیی پراكتیكییە، بەڵام وەســـیلەی 

فەلسەفە فیكری ڕامانكارانەیە.
 ئەم ڕاســـتییە دەمانخاتە ســـەر ئەوەی بڵێین 
بابەتی فەلســـەفە گەورەترە لە بابەتی پەروەردە، 
بەڵام “هۆكار و ئامرازەكان”ی پەروەردە زۆرترن لە 
هی فەلســـەفە. بەمەش تێبینیی ئەوە دەكەین كە 
ئـــەم دووانە لە پەیوەندیی كارێكـــی بەردەوامدان، 
چونكە فەلســـەفە پێویســـتی بـــە پەروەردەیە بۆ 
جەختكردنە ســـەر ڕۆڵەكەی وەك وەسیلەیەك، كە 
بەرجەســـتەكردن هەڵبستێت لە شـــێوەی كارێكی 
پەروەردەییدا، پەروەردەش لە كاری خۆیدا ناتوانێ  
ڕێ  بـــكات بەبـــێ  ئامانجگەلێكی دیاریكـــراو، ئەم 
ئامانجانەش لە واقیعدا داڕشتنیان بە گوێرەی چەند 
بنەمایەكی فەلســـەفی بەئاكام دەگات، كە پاڵ بە 

ئاراستەیەكی ڕوون و دیاریكراوەوە دەدات.)20(
ئەوەی لاپەڕەكان مێژوو بپشـــكنێت ئەوە بەدی 
دەكات كە پەیوەندیی نێوان فەلســـەفە و پەروەردە 
زۆر كۆنە، لەهەمان كاتیشـــدا تێبینیی ئەوە دەكات 
كە ئەو شوێنەوارەی لەسەر یەكتری بەجێی دەهێڵن 
دەگەڕێتەوە بۆ ســـەرەتا مێژووییەكان، شێوەكانی 
پەیوەندیـــی نێوانیـــان لـــە كاری فەیلەســـوفانی 

ئەفلاتون و  ســـوكرات و  نموونەی: سۆفستاییەكان و 
ئەرستۆ و ئیبن سینا و جۆن دێویدا دەركەوتووە.

سۆفیستەكان بۆ یەكەمجار لە مێژوودا فەلسەفە و 
پەروەردەیان بەیەكەوە گرێدا، ئاشـــكرایە لای ئەو 
كەســـەی كە لە مێژووی فەلســـەفە بەئاگایە، كە 
فەلسەفەكەیان وەك گوزارشتێكی بەهێز لە مەیلی 
تاكگەرایـــی هاتە ئاراوە، دەرەنجامی ئەم مەیلە كە 
گرنگیی وەرگرتن لە خۆڕسكی بۆماوەیی لە پێشتر 
دادەنێ،  بەدواشـــیدا جەختكردنەوە لەسەر ئەوەی 
فەزیلـــەت وەرگیراوە، مەعریفـــەش هەر وەرگیراوە 
ســـەرچاوەی ئەمانـــەش هەمووی بـــۆ توانای تاك 

لەسەر فێربوون دەگەڕێتەوە.)21(
ســـوقرات فەیلەســـوف هـــات و وەرچەرخانێكی 
لە ئەركی فەلســـەفەدا دروســـتكرد، لەدوای ئەوەی 
فەلسەفە ڕووی لە كێشەكانی سروشت بوو، سوقرات 
لە ڕێگەی ڕاگەیاندنە فەلســـەفییەكەیەوە »بۆ خۆت 
خۆت بناسە« داوای كرد فەلسەفە لێكۆڵینەوەكەی 

خۆی ئاراستەی ئینسان بكات.)22( 
ئەم وەرچەرخانە لە ئاراستەكانی بیركردنەوەی 
فەلسەفیدا بە نوێكردنەوەیەك لە چەمكی فەلسەفەدا 
دادەنرێت، دەرەنجامەكەشـــی لەیەكترنزیكردنەوەی 
نێوان فەلســـەفە و پەروەردە بوو، بەڵكو دەتوانین 
بڵێیـــن ئەم نوێكردنەوەیە لە چەمكی فەلســـەفەدا 

ســـوقراتی هاندا بۆ ئەوەی ڕاشـــكاوانە بڵێت ئەم 
دووانە »فەلسەفە و پەروەردە« بە تەواوی بەیەكەوە 

پەیوەستن، ئەگەر هەر یەك شتیش نەبن..
 ڕەنگە مایەی ســـودمەندی بێـــت ئاماژە بەوە 
بكەین، كە ئامانجی فەلســـەفە لە دیدی سوکراتدا 
داڕشتنی نەفسی مرۆییە و ڕاهێنانیەتی لەسەر هەق و 
خێر و جوانـــی و هێنانەدی كۆمەڵگەیەكی باش، ئەو 
وەسیلەیەی فەلسەفەی سوکرات لە هێنانەدیی ئەم 
ئامانجەدا پشتی پێ  بەستووە بریتییە لە پەروەردە.

 )23)
ئەفلاتـــون  كۆمارەكـــەی  ســـەیری  ئـــەوەی 
بـــكات تێبینیـــی بوونـــی پەیوەندییەكـــی پتە و  و 
پێكەوەگرێدانێكی بەهێز دەكات لە نێوان فەلسەفە و 
پەروەردەدا. لێرەدا مایەی سوودمەندییە باس لەوە 
بكەین كە ڕۆســـۆی پەروەرشیاری ناودار دەڕبارەی 
كتێبی كۆمـــار وتوویەتی، ســـەبارەت بەوەی ئەم 
كتێبـــە بە گوێڕەی خەمڵاندنی ئەو جوانترین كتێبە 

لە پەروەردەدا نووسرابێت.)24(
ئەوەی لەم كتێبە وردبێتەوە) كتێبی سەرچاوە/ 
وەرگێڕ( پەیوەندییەكـــی زۆر جوان بەدی دەكات، 
که  ئەفلاتون لە نێوان پەروەردە و فەلســـەفەدا پێی 
هەستاوە، یەكەمین مەسەلەش كە لێرەدا ئاشكرای 
دەكەین ئەوەیە، داڕشـــتنی ئەفلاتون بۆ پێناسەی 

پـــەروەردە ڕادەیەكـــی زۆر كاریگەرە بـــەو دەیدە 
فەلسەفییەی كە دەڵێت بەهرەی عەقڵیی منداڵ لە 
قۆناغی منداڵیدا كاری خۆی ناكات، بەڵكو كارەكەی 
لە قۆناغی هەرزەكاریدا دەســـت پێدەكات، كەواتە 
پێناســـەیەكی لەسەر بناغەی ئەم دیدە فەلسەفییە 
دامەزرانـــد، كە جۆرێكە لە »ئەو ڕاهێنانەی  تەواو 
گونجاوە لەگەڵ ژیانی عەقڵداریدا، كاتێك كە دەست 

بە دەركەوتن دەكات«.)25( 
بـــەم شـــێوەیە ئامانجەكانـــی پـــەروەردە لە 
فەلســـەفەكەییەوە خوازراون و دەكرێ  ئەوەش بەم 

شێوەیە ڕوون بكرێتەوە:
1 -فەلسەفە لای ئەفلاتون ئامانجی جەختكردنە 
لەسەر یەكێتیی دەوڵەت، ئەم ئامانجە فەلسەفییەش 
لە پەروەردەدا ڕەنگیداوەتەوە، لەبەرئەوە ئامانجی 
یەكەمی گەشـــەدان بەگیانـــی كۆمەڵ بووە، یاخود 
هەســـتكردنی ژیانی بـــە كۆمەڵ، ئەمـــەش لەبەر 
ئەوەیە كە دەوڵەت لە دیدی ئەفلاتوندا لەسەرووی 

تاكەوەیە.)26(
لەبەرئەوە داوای زەروورەتی ئەوەی كردووە كە 
هەمـــوو هاووڵاتییەك خۆی تەرخـــان بكات و خۆی 

ڕاهێنێت بۆ خزمەتكردنی دەوڵەت.
2 -فەلســـەفەی ئەفلاتـــون گرنگی بە فەزیڵەت 
»چاكە« دەدات، شوێنەوارەكانی ئەم گرنگیپێدانەش 

لە پەروەردەدا دەردەكەوێت، تێبینیی ئەوەمان كرد 
كە لـــە ئامانجەكانی روەردە لەلای گەشـــەپێدانی 
هاووڵاتیبوونی دروستە لە تاكەكاندا، ئەمەش ئەوە 
لە پەروەردە دەخوازێ  كە هەڵگری بەرپڕسیارێتیی 
چاندنـــی ســـیفەتەكانی میانـــڕەوی و جوامێـــری و 
لێهاتوویـــی ســـەربازی بێت لە لاوانـــدا، پەروەردە 
لەهەمـــان كاتیشـــدا داواكردنـــی مەعریفەی وردی 
تایبەت بە سروشتی فەرمانڕەوایی و سروشتی هەقی 
ڕەهـــای لاوان، بەم ڕێگایەش پـــەروەردە دەتوانێ  

هاووڵاتیی باش ئامادەبكات.)27(
3 -فەلسەفەی ئەفلاتون ئامانجی بەرزكردنەوەی 
پێگەی عەقڵە بەســـەر مەســـەلە هەســـتییەكاندا 
»الحســـیە« و بەرزكردنەوەی دەروونیش بەســـەر 
جەستەدا، ئەوەش لە پەروەردەدا ڕەنگیداوەتەوە، 
لـــەو ڕووەوە كە ئامانجی پەروەردە خســـتنەگەڕی 
بەهـــرەی عەقڵە لە ژیانـــی منداڵدا، ئەمەش مانای 
پتەوكردنی بڕیاری عەقڵە لە ژیانی گەشـــەكردووی 

منداڵدا. )28(
»ئەرســـتۆ«ش لە كتێبەكەیدا »سیاســـەت« 
فەلســـەفە و  نێـــوان  پتەوەكـــەی  پەیوەندییـــە 
پـــەروەردەی ڕوونكردووه تـــەوە، كتێبەكە لە بەندو 
فەســـڵە پەروەردەییەكانیـــدا پراكتیكـــی دیـــدە 
نووســـینەكانیدا  لە  فەلســـەفییەكەیەتی، ئەرستۆ 

ده رده کـــه وێ لەژێر كاریگەریی ئەفلاتوندایه  ، ڕەنگە 
ئەوەش لـــەوەدا خۆی دەربخات كـــە هەردووكیان 
وەك ئەركێك لـــە ئەركەكانی دەوڵەت بۆ پەروەردە 
دەڕوانن، لەبەر ئـــەوە دەبینین هەردووكیان تووڕەن 
لە ئاست نەبوونی سیستمێكی پەروەردەیی گشتیی 
یەكگرتوو لە ئەسینادا، داوای ئەنجامدانی شۆڕشێكی 
گشـــتگیریان لـــە ڕێبازەكانی پـــەروەردەی نەوەی 

ئایندەی ئەسینییەكاندا كردووە.)29(
ئەرســـتۆ وەك لقێك لە سیاسەت بۆ پەروەردە 
دەڕوانێ  و بۆ سیاسەتیش وەك هونەری ئاراستەكردنی 
كۆمەڵگە دەڕوانی، بەشێوەیەك كە مەزنترین خێر بۆ 
مرۆڤایەتی بەرهەم بهێنێ ، تێبینی كراوەكە ئەرستۆ 
فەلسەفە دابەشـــدەكات بۆ )فەلســـەفەی تیۆری و 
فەلســـەفەی پراكتیكـــی )عەمەلی( سیاســـەتیش 
كایەیەكـــە لـــە كایەكانی فەلســـەفەی پراكتیكی و 
كردەكی(.)30( ئەرســـتۆ تێبینیی ئـــەوەی كردووە 
كە سەركەوتنی سیاســـەتمەداران لە هەوڵەكانیاندا 
لەسەر بوونی ئەو ماددە چاكە وەستاوە كە مامەڵەی 
لەگەڵدا دەكەن، واتە بوونی گەلێكی چاك، بەمەش 
كار یەكەمی سیاســـەتمەدار بووە بـــە ئامادەكردنی 
هاووڵاتییان، ئەركی پـــەروەردەش پێگەیاندنی ئەم 

جۆرە كۆمەڵەیە لە هاووڵاتییان.)31(
پەروەردە بە تیۆرە فەلســـەفییەكانی ئەرســـتۆ 

كاریگەر بووە، بـــە ســـوودمەندی دەزانین لێرەدا 
ئاماژە بە هەندێك لەم شوێنەوارانە بكەین:

1 -دیدی فەلســـەفیی ئەرستۆ دەربارەی مرۆڤ 
شـــوێنەواری لە پـــەروەردەدا بەجێهێشـــتووە، بۆ 
ئەوە ڕۆیشـــتووە كە مرۆڤ لە دەروون و جەســـتە 
پێكهاتـــووە، دەروونیش لە ســـێ  هێـــز پێكدێت: 
ڕووەكی و ئاژەڵی و عاقڵمەند، مرۆڤیش بە عەقڵ لە 

ئاژەڵ جیادەبێتەوە.)32(
ئەم ئیمتیازەی ئەرســـتۆ بە مرۆڤی بەخشـــیوە 
هانی داوە بۆ جەختكردنە ســـەر گەشەی فەزیڵەتە 
عەقڵییەكان، ئـــەوەش بەو پێیەی چەند بەهایەكی 

باڵای ڕەفتاری مرۆیین.
لێرەوەیـــە گرنگیـــدان بـــە لایەنـــی عەقڵی لە 
پەروەردەدا لەبەر ئەوەی لایەنی گرنگی كەســـێتیی 

مرۆڤە.
2-ئەرســـتۆ بڕوای بە پرنســـیپێكی فەلسەفی 
هەیە، كـــە پێی وایـــە بیركردنەوە پڕۆســـەیەكی 
چالاكانەیە و لە بن نایەت، لوتكەی ژیانی عەقڵییە و 
بە ســـەربەخۆیی لە جەســـتە كاری خۆی دەكات، 
ئەم تێڕوانینـــە یاریدەی نەمركردنـــی ئەو بیرۆكە 
فەلســـەفییەی كرد، كە قسە لە دوالیزمی سروشتی 
مرۆیـــی دەكات، واتە ئـــەوەی كە مرۆڤ لە عەقڵ و 
جەســـتە پێكهاتووە، ئەم تێڕوانینە لە پەروەردەدا 

ڕەنگیداوەتەوە، كە وای لێكردووە بەلای گرنگیدان 
بە لایەنی عەقڵییە پەتییەكاندا بچێت.

3 -فەلسەفەی ئەرســـتۆ ئامانجی گرنگیدان بە 
فەزیڵەت و چاكە مرۆییە جیاوازەكانە، فەلسەفەكەی 
فەزیڵـــەی بـــە شـــێوەیەك دابەشـــكردووە، كـــە 
هاوبەرامبـــەری هێزەكانی دەروونـــی مرۆییە و ئەم 
دابەشكارییە لە پەروەردەدە ڕەنگیداوەتەوە و لەبەر 
ئەوە دەبینین ئەرســـتۆ بـــڕوای وایە كە دەروون و 
ڕەوانیی ڕووەكییانە هیچ فەزیڵەتێكی لێوە سەرچاوە 

ناگرێت و لە بەرامبەر ژیانی منداڵیدایە.
 لێرەوە درك بە هۆكاری بیروباوەڕی ئەرســـتۆ 
دەكەیـــن ســـەبارەت بەوەی پـــەروەردە لە ڕێگەی 
پێكهێنانـــی نەریتـــە چالاكەكانـــەوە دەبێ  پێش 
پـــەروەردەی عەقـــڵ بكـــەوێ ، لەبەرئـــەوەی ئەو 
پەروەردەیە كە لەگەڵ منداڵاندا گونجاوە، لە ڕێگەی 
نەریتەكانـــەوە بەها باڵاكانی ژیـــان لە عەقڵی ئەو 
منداڵانەدا لـــە ســـەرەتاكانی منداڵییانەوە نەخش 

دەبێت. )33(
ســـەبارەت بە دەروونـــی ئاژەڵییانەش یەكێكی 
دیكەیە لـــەو نەفســـانەی فەزیڵەی لێـــوە بەرهەم 
نایەت مەگەر لەژێر سەرپەرشـــتی و ڕابەرایەتیی ئەو 
هێـــزە قســـەكەر و فەزیڵەتانەوە بەڕێـــوە بچێت كە 
لێوەی دەردەچی و بریتین لە جوامێری و فریاكەوتن و 

فەزیڵەتـــە عەقڵییەكان لە هێزە قســـەكەرەكانەوە 
سەرچاوە دەگرن.

ئـــەم دیـــدە فەلســـەفییە كاریگەریی لەســـەر 
پەروەردە هەبووە، بەوەش بووە بە پەروەردەیەك كە 
عەقڵی مرۆڤی كردووە بە ئامانج و مەبەســـت و گەشە 
بـــە فەزیڵەتە عەقڵییەكانـــی دەدات و ئەم جۆرەش 
لەپەروەردە لای ئەرستۆ فەیلەسوفەكان دەگرێتەوە.

)34)
مێژووی فەلسەفە شایەتییەكی دیكەمان پێشكەش 
دەكات، كە پەردە لەسەر پتەویی پەیوەندیی نێوان 
فەلســـەفە و پەروەردە هەڵدەداتەوە، ئەم گەواهی و 
شایەتییە مێژووی فەلسەفەی عەرەبی دەیخاتەڕوو، 
خاوەنی شـــایەتییەكەش ئیبن سینای فەیلەسوفە، 
ئیبن ســـینا لە هەمان كاتدا فەیلەسوفێك و پیاوێكی 
پسپۆڕیشـــە لـــە فێركردنـــدا، ماوەیەك مەشـــقی 

وانەوتنەوەی كردووە، كە بە كورت دانانرێ .)35(
لە كتێبەكەیدا »القانون/ یاسا« چەند بەشێكی 
تایبەتكردووە بۆ چارەسەری پەروەردەی منداڵان و 
تایبەتیشی  فەیلەســـوفیش، كتێبێكی  پەروەردەی 
دەربارەی پـــەروەردە داناوە، كە ناونیشـــانەكەی 
»نامەیـــەك دەربـــارەی سیاســـەت«ە و تێیدا لە 
بابەتگەلێكـــی پەروەردەیـــی زۆری كۆڵیووەتەوە.

)36)

پێویســـتە ئاماژە بەوە بكەین كە ئیبن ســـینا 
»دەربـــارەی  بەنـــاوی  هەیـــە  نامیلكەیەكیشـــی 
بەشـــەكانی زانســـتە عەقڵییـــەكان« كـــە نامەی 
پێنجەمـــە لـــە »نۆ نامـــە دەربـــارەی حیكمەت و 
دابەش  تێیدا  فەلســـەفەی  سروشـــتزانی«)37( و 
دەكات بۆ تیۆری و پراكتیكی  و ئامانجی فەلسەفەی 
تیۆری دیاریدەكات، بەوەی »تەواوكردنی نەفســـە 
که  فێرببێ  واتە دەستخســـتنی بیروباوەڕی یەقینی 
ئامانجی  بەحاڵـــی هەبـــووەكان »الموجـــودات« 
فەلســـەفەی عەمەلیش »زانینی ڕاوبۆچوونێكە  لە 

عەمەلدایە«.
فەلســـەفەی تیۆریش بۆ ســـێ  زانست دابەش 
دەكات، كـــە بریتین لە »زانســـتی سروشـــتی كە 
نزمترین زانســـتە و زانســـتی ماتماتیك كە زانستی 

نێوەندە و زانستی ئیلاهی كە زانستی باڵایە«. 
فەلســـەفەی پراكتیكیـــش »كردەیی« دابەش 

دەكات بۆ:
1-زانستی ئەخلاق: لە تەدبیری كارەكانی تاك، 

یاخود لە مامەڵە و گۆڕانی خودی خۆی دەڕوانێ .
2 -ڕاگرتنی ماڵ: لـــە پەیوەندیی نێوان پیاو و 
ژنەكەی و منداڵـــەكان و خزمەتكارەكانی دەڕوانێت، 
بەدواشـــیدا لە مەســـەلەی ڕاگرتنـــی ڕزق و ڕۆزی و 

بژێوی.

3 -زانســـتی سیاســـی: لـــە پەیوەندییەكانی 
نێـــوان خەڵكی لە شـــارێكی دیاریكـــراودا لەگەڵ 
یەكتـــری دەڕوانـــێ ، لەگەڵ پەیوەندیی شـــارەكان 
لەگـــەڵ یەكتردا و لەگەڵ دەوڵەتەكانی دیكەشـــدا. 
لـــە جۆرەكانی سیاســـەتمەداری و ســـەرۆكایەتی و 
كۆبوونەوە مەدەنییە خاوەن فەزیڵەكان و خراپەكان 

دەڕوانێ .)38(
بەمـــەش دەتوانیـــن بڵێین نێوان فەلســـەفە و 
پەروەردە كـــۆی بابەتە پراكتیكی و عەمەلییەكانی 
فەلســـەفە دەگرێتەوە، بـــە مانایەكی دیكە، فیكرە 
فەلسەفییەكەی لە پەروەردەدا لە فیكرە ئەخلاقی و 
بڵاوبووه تـــەوە،  سیاســـییەكەیدا  كۆمەڵایەتـــی و 
توێژینـــەوە  لـــە  دیاریكراویـــش  بەشـــێوەیەكی 
تایبەتەكانی دەربارەی شـــاری فەزیڵەت و شـــاری 

رەزیڵەت »خراپی و نزمی«.
پەیوەندیی نێوان فەلســـەفەو پەروەردە چییە؟ 
ئەم پرســـە دەخەینـــە پێش چاوی فەیلەســـوفی 

پەروەردەكار )جۆن دێوی(
وەڵامی )جۆن دێوی( بۆ ئەم پرسیارە لە كتێبە 

بەردەستەكانیدا هەڵدەهێنجرێت.
بۆ ئەوە چووە كە فەلسەفە دوو جۆرە: 

جۆرێكیان كە پەیوەســـتە بـــە ژیانەوە، بوون و 
سروشت و ئەركەكەی لەوەوە دەخوازێ ، لە پاشاندا 



79

هەوڵی ڕێكخستنی ئەم ژیانە و ئاڕاستەكردنی دەدات، 
ئەمەش لە پەروەردە بەولاوە شتێكی تر نییە. 

جۆرێكـــی دیكە كە لە ژیـــان دابڕاوەو ماناكەی 
لەدەســـتدەدات و دەبێتە فەلســـەفەیەكی واژەیی  و 
بۆ مەسەلەگەلێكی میتافیزیكی وەردەچەرخێت كە 

لێیانەوە ناگەین بە هیچ دەرەنجامێك.
ئەو فەلســـەفەیەی )دێوی( هێناویەتییە ئاراوە 
لـــە جۆری یەكەمیانە كە لەوپەڕی پەیوەندیدایە بە 
ژیانەوە و ئەوەش بەو پێیەیە كە پەروەردە بۆ خۆی 
فەلسەفەیە ، فەلسەفەش پەروەردەیە، بەم وتەیەشی 
ئاماژەی بۆ ئەوە كردووە كە: »هەر كەسێكی ئاقڵ 
بـــە مومكینی دەزانێ  كە فەلســـەفەكاری دەبێ  لە 
دەوری پەروەردە بســـوڕێتەوە بەو پێیەی ئەوپەڕی 
گرنگیپێدانی ئینسانییە، لەگەڵ ئەویشدا لە سەرووی 
ئەوەوە گرفتگەلێكی دیكەی گەردوونی و ڕەوشتی و 

لۆژیكی دێنە ئاراوە«.)39(
لـــە كۆتایشـــدا پێویســـتە بڵێیـــن پەیوەندیی 
نێـــوان فەلســـەفە و پـــەروەردە بووە بـــە مایەی 
لەدایكبوونـــی كۆرپەیەكی نوێ،  كـــە لەیەك كاتدا 
ســـیماكانی فەلسەفە و پەروەردەشە بەیەكەوە، ئەو 

لەدایكبووه ش »فەلسەفەی پەروەردە«یە.
فەلســـەفەی پـــەروەردە یەكێكە لـــەو ڕەگەزە 
فەرهەنگییانەی زۆرترین كارێكی لەگەڵ فەلسەفەدا 

هەیـــە، ڕەنگە ئەمەش بـــۆ ئـــەوە بگەڕێتەوە كە 
»فەلســـەفەی پەروەردە ئەو چالاكییـــە فیكرییە 
ڕێكخراوەیە كە فەلسەفە وەك هۆكار و ئامڕازێك بۆ 
رێكخستنی پرۆسەی پەروەردەیی و گونجانكارییەكەی 
دەگرێتەبـــەر، لەگـــەڵ ڕوونكردنەوەی ئـــەو بەهاو 

ئامانجانەی هێنانەدییانی مەبەستە«.)40( 
كە ئەو مەیدانەیە لە گۆشـــە پەروەردەییەكەوە 
لـــە كێشـــە فەلســـەفییەكان وەك توێژینەوەیەكی 
فەلسەفیش لە كێشە پەروەردەییەكان دەكۆڵێتەوە.

)41)

تێبینی: ئەم وتارە كە ناونیشـــانەكەی بریتییە 
لە: )فەلســـەفەو پەروەردە(و بەشێكە لەو كتێبەی 
لە خوارەوە ناومان هێناوە، تەرخانە بۆ چۆنیەتیی 
ســـەرهەڵدان و دەركەوتنـــی پەروەردەناســـی لە 
مێـــژوودا، بەڵام بەنـــدە تایتڵەكەیـــم گۆڕیوە، بۆ 

سەرەتاكانی پەروەردەناسی/ وەرگێڕ.

ژێـــدەری ئەم وتارە: بڕوانە كتێبی )دراســـات 
فی فلســـفە التربیە/ محمد جلـــوب فرحان -1989 

بغداد.ل 7- 23 

